
ཚིག་མཚོན་པའི་སྐབས་ཀྱང་ཡོད། ཡང་རྟགས་ཅན་ -བསྒྲུབས   ལྟ་བུ་བྱུང་ཚེ་བསྒྲུབས་ཆད་པ་

དང་། +བསྒྲུབས  ལྟ་བུ་བྱུང་ན་བསྒྲུབས་ལྷག་མ་བྱུང་བའི་དོན་དུ་གོ་དགོས། 

དཔེར་ན། མཐའ་མཆན་དུ།  མ་ཕྱི། ༩༨ན༥ན།  བསྒབ    *བསྒྲུབས    སྐུ། ༡༠༣ན༦ན།   

བླ།  ༡༡༠བ༣ན།  བསྒྲུབས    ཞེས་པ་ལྟ་བུ་བྱུང་ཚེ་དེ་དག་གི་དོན་ནི། མ་ཕྱིའི་ཤོག་གྲངས་

༩༨མདུན་ངོས། ཡིག་ཕྲེང་༥པ་ན། བསྒབ་ཅེས་བྲིས་ཡོད་པ་མཚོན་ཞིང་།  *བསྒྲུབས  ནི་མ་ཕྱིའི་

ཡིག་ནོར་བསྒབ་དེ་ཉིད་ཞུ་སྒྲིག་པས་བསྒྲུབས་སུ་བཅོས་ཡོད་པ་མཚོན་བྱེད་དུ་གོ་དགོས། ཡང་

སེར་བྱེས་རིག་མཛོད་ཆེན་མོའི་རྩོམ་སྒྲིག་ཁང་།

གཞུང་དེའི་ཐད་ཀྱི་སྐུ་འབུམ་པར་མའི་ལྡེབ་གྲངས་༡༠༣མདུན་ངོས། ཡིག་ཕྲེང་༦པ་ན། བླ་བྲང་

པར་མའི་ལྡེབ་གྲངས་༡༡༠རྒྱབ་ངོས། ཡིག་ཕྲེང་༣པ་ན། བསྒྲུབས་ཞེས་བཀོད་འདུག་ཅེས་གོ་

དགོས་པ་ལྟ་བུ་ཡིན། 

ཞུ་སྒྲིག་པའི་ཤེས་ཚད་དང་དོ་སྣང་གིས་མ་འདང་བར་འཕྲུལ་དེབ་ཏུ་ནོར་འཁྲུལ་ཤོར་བ་

སོགས་གཟིགས་ཚེ་ཀུན་ཕན་གྱི་ལས་གཞི་འདིར་རྒྱབ་སྐྱོར་དང་ལམ་སྟོན་གྱི་ཆེད་དུ་མཁྱེན་ལྡན་

རྣམས་ནས་འདི་གའི་རྩོམ་སྒྲིག་ཁང་དུ་ཁ་གསལ་གྱི་ངོ་སྤྲོད་དང་ལམ་སྟོན་གནང་བའི་རེ་བསྐུལ་ཞུ་

རྒྱུ་དང་། འདི་ནས་ཀྱང་གང་མགྱོགས་ངང་པར་གཞིར་བསྐྱར་ཞིབ་དང་ལེགས་སྒྲིག་ཞུས་ཏེ་སྤུས་

ཀ་ཇེ་ལེགས་སུ་གཏོང་ངེས་ཡིན། 

སེར་བྱེས་རིག་མཛོད་ཆེན་མོའི་རྩོམ་སྒྲིག་ཁང་ནས།

ཕྱི་ལོ་༢༠༢༠ཟླ་༠༧ཚེས་༡༥ལ།

༄༅། །བསྟན་པའི་གཏད་རབས་བཞུགས་སོ། །

སངས་རྒྱས་ལ་ཕྱག་འཚལ་ལོ། །དེ་ནས་འཕགས་པ་ཉི་མ་གུང་པས་ཁ་ཆེར་གཤེགས་

ཏེ་རྫུ་འཕྲུལ་གྱི་ཆོ་འཕྲུལ་གྱིས་འཕགས་ནས་ཀླུའི་རྒྱལ་པོ་ཨཽ་དུཥྚ་བཏུལ་ལོ། །བཱ་རཱ་

ཎ་སཱིའི་ལྗོངས་ཀྱི་སྐྱེ་བོའི་ཚོགས་རྣམས་ལ་རྩེད་མོས་མཛད་ནས་ཁ་ཆེར་གཤེགས་

པ་ཡིན་ནོ། །རྫུ་འཕྲུལ་གྱིས་སྐྱེ་བོའི་ཚོགས་དང་ལྷན་ཅིག་ཏུ་རི་བོ་སྤོས་ཀྱི་ངད་ལྡང་

དུ་གཤེགས་ནས་ཀླུ་རྣམས་བཏུལ་ལོ། །གུར་གུམ་བླངས་ནས་ཁ་ཆེ་རྣམས་བསྟན་པ་

ལ་བཙུད་ནས་གྲོང་དང་གྲོང་ཁྱེར་དང་ལྗངས་རྣམས་དང་རྒྱལ་པོའི་ཕོ་བྲང་གིས་

བརྒྱན་ནས་ཐམས་ཅད་ལ་ཕན་བཏགས་ཤིང་ཁ་ཆེ་བ་དེ་དག་དགའ་བར་མཛད་ནས་

བཅོམ་ལྡན་འདས་ཀྱི་བསྟན་པ་རྒྱས་པར་མཛད་དེ། བསྟན་པ་ཡོངས་སུ་བསྐྱངས་ནས་

སེམས་ཅན་རྣམས་ལ་ཕན་པ་མཛད་དེ་འཕགས་པ་ཤཱ་ནའི་གོས་ཅན་ལ་བསྟན་པ་

གཏད་ཅིང༌། རྫུ་འཕྲུལ་གྱི་ཆོ་འཕྲུལ་བསྟན་ནས་ཡོངས་སུ་མྱ་ངན་ལས་འདས་

སོ། །འཕགས་པ་ཤཱ་ནའི་གོས་ཅན་གྱིས་ཀྱང་གར་གྱི་རྗེ་ཞེས་བྱ་བའི་ཚོང་དཔོན་གྱི་

བུ་རུ་མགོ་བོའི་རི་བོ་ལ་གཙུག་ལག་ཁང་མཛད་ནས་འཕགས་པ་ཉེར་སྦས་རབ་ཏུ་

ཕྱུང་ཞིང་བསྙེན་པར་རྫོགས་ནས་དགྲ་བཅོམ་པར་གྱུར་ཏེ། གནས་པ་ལས་དེ་ལ་

བསྟན་པ་གཏད་དེ་ཡོངས་སུ་མྱ་ངན་ལས་འདས་སོ། །

འཕགས་པ་ཉེ་བར་སྦས་ཀྱིས་ཀྱང་བདུད་སྡིག་ཅན་བཏུལ་ཏེ། ཕུག་སྲིད་དུ་ཁྲུ་

བཅོ་བརྒྱད་པ་རྒྱར་ཁྲུ་བཅུ་གཉིས་པར་གནས་ནས། དེའི་གདམས་ངག་བདུན་གྱིས་

དགེ་འདུན་དགྲ་བཅོམ་འཕེལ་སོགས།

དགེ་སློང་རྣམས་ཀྱིས་དགྲ་བཅོམ་པ་ཉིད་མངོན་སུམ་དུ་བྱས་པའི་ཐུར་མ་རྣམས་ཀྱིས་

བཀང་ངོ། །བར་སྐབས་དེར་མྱ་ངན་མེད་ཅེས་བྱ་བ་སྟོབས་ཀྱིས་འཁོར་ལོས་སྒྱུར་བའི་

རྒྱལ་པོ་བྱུང་སྟེ། བཅོམ་ལྡན་འདས་ཀྱི་བསྟན་པ་ལ་དད་པ་ཕྱི་ཕྱིར་ཐོབ་ནས་འཕགས་

པ་གྲགས་པས་དགེ་བའི་བཤེས་གཉེན་བྱས་པས་བཅོམ་ལྡན་འདས་ཀྱི་མཆོད་རྟེན་

གང་ཡིན་པ་རྣམས་དང་ཉན་ཐོས་ཀྱི་ཡང་སྟེ། དེ་རྣམས་ལ་སོ་སོ་སོ་སོར་གསེར་གྱི་

རྒྱན་ཕུལ་ལོ། །བྱང་ཆུབ་ཀྱི་ཤིང་ལ་ཡང་དེ་བས་ཆེས་ལྷག་པར་རབ་ཏུ་དང་བ་སྐྱེས་

ནས་བཀུར་སྟི་ཆེན་པོ་བྱས་ཏེ། གསེར་དང་དངུལ་དང་བཻཌཱུརྱ་དང་ཤེལ་གྱི་རང་

བཞིན་གྱི་བུམ་པ་སྣ་ཚོགས་པ་དྲིའི་ཆུས་ཡོངས་སུ་བསྒོས་པ་རྣམས་ཀྱིས་དེ་ལ་ཁྲུས་

གསོལ་ཏོ། །

དེར་འོངས་ནས་ལོ་ལྔའི་བར་དུ་དགེ་སློང་འབུམ་ཕྲག་གསུམ་ལ་སྟོན་མོ་་བྱས་

ཏེ། དང་པོ་ལ་འཕགས་པ་ལ་བསོད་སྙོམས་རྒྱས་པ་དང༌། རྒྱལ་མཚན་ལ་སོགས་

པས་མཆོད་དོ། །གཉིས་པ་ལ་སློབ་པ་རྣམས་ལའོ། །གསུམ་པ་སོ་སོའི་སྐྱེ་བོ་དགེ་བ་

ཅན་རྣམས་ལ་ཆོས་གོས་གསུམ་རྣམས་ཀྱིས་གཡོགས་སོ། །ཇི་ཙམ་དུ་རིམ་གྱིས་

དབྱིག་དང་གསེར་བྱེ་བ་དགུ་བཅུ་རྩ་དྲུག་ཕུལ་ཏེ། ཁ་ཆེར་ཡང་དགེ་འདུན་རྣམས་ལ་

དེ་དག་ཉིད་ཕུལ་ལོ། །དེ་ལྟར་འཕགས་པ་ཉེར་སྦས་ཀྱིས་སེམས་ཅན་ལ་ཕན་པ་མཛད་

ཅིང་བསྟན་པ་ཡོངས་སུ་བསྐྱངས་ནས་འཕགས་པ་དྷཱི་ཏི་ཀ་རབ་ཏུ་ཕྱུང་ཞིང་བསྙེན་

པར་རྫོགས་ནས་དགྲ་བཅོམ་པ་ཉིད་ལ་བཀོད། དེ་ལ་བསྟན་པ་གཏད་ནས་ཡོངས་སུ་

མྱ་ངན་ལས་འདས་སོ། །འཕགས་པ་དྷཱི་ཏི་ཀས་ཀྱང་བསྟན་པ་ཡོངས་སུ་བསྐྱངས་

ཤིང་སེམས་ཅན་ལ་ཕན་པ་མཛད་ནས། འཕགས་པ་ནག་པོ་ལ་བསྟན་པ་གཏད་ནས་

བསྟན་པའི་གཏད་རབས་དང་། དེ་དག་གི་བྱུང་རིམ།

ཡོངས་སུ་མྱ་ངན་ལས་འདས་སོ། །འཕགས་པ་ནག་པོས་ཀྱང་བསྟན་པ་ཡོངས་སུ་

བསྐྱངས་ཤིང་སེམས་ཅན་ལ་ཕན་པ་མཛད་ནས་འཕགས་པ་ལེགས་མཐོང་ལ་བསྟན་

པ་གཏད་དེ་ཡོངས་སུ་མྱ་ངན་ལས་འདས་སོ། །འཕགས་པ་ལེགས་མཐོང་གིས་ཀྱང་

བསྟན་པ་ཡོངས་སུ་བསྐྱངས་ཤིང་སེམས་ཅན་ལ་ཕན་པ་མཛད་ནས་ཡོངས་སུ་མྱ་

ངན་ལས་འདས་སོ། །

ཇི་ཙམ་དུ་ཡངས་པ་ཅན་དུ་ཡངས་པ་ཅན་པའི་དགེ་སློང་རྣམས་ཀྱིས་རུང་བ་

མ་ཡིན་པའི་གཞི་བཅུ་བྱུང་སྟེ། དེ་དག་ཐམས་ཅད་འདོད་ལ་སོགས་པའི་དགྲ་བཅོམ་

པ་བདུན་བརྒྱ་རྣམས་ཀྱིས་ཉེ་བར་ཞི་བར་བྱ་བའི་ཕྱིར་བདུན་བརྒྱས་བསྡུ་བ་མཛད་

དོ། །བར་སྐབས་དེར་བཅོམ་ལྡན་འདས་ཡོངས་སུ་མྱ་ངན་ལས་འདས་ནས་ལོ་སུམ་

བརྒྱ་ལོན་ཏེ། མྱ་ངན་མེད་ཅེས་བྱ་བའི་རྒྱལ་པོ་ཉིད་ཤི་ནས་ཁ་ཆེར་ལེགས་མཐོང་

བྱུང་སྟེ་མ་དང་ཕ་དག་ལས་དེ་ལ་སེང་གེ་ཞེས་བྱ་བའི་མིང་དུ་གྲུབ་པ་བཅོམ་ལྡན་

འདས་ཀྱི་བསྟན་པ་ལ་རབ་ཏུ་བྱུང་སྟེ་དགྲ་བཅོམ་པ་ཉིད་མངོན་སུམ་དུ་བྱས་སོ། །ཇི་

ཙམ་ན་བྱང་གི་ལམ་ནས་རྒྱལ་པོ་ཀ་ནིཥྐ་ཞེས་བྱ་བ་འཕགས་པ་སེང་གེ་བལྟ་པའི་

ཕྱིར་ཁ་ཆེར་ཞུགས་སོ། །དེ་ལ་འཕགས་པ་སེང་གེས་ཆོས་བསྟན་ཏོ། །དེས་དེ་ལས་

ཆོས་ཐོས་ནས་བྱང་གི་ལམ་དུ་སོང་སྟེ་ཀ་ནིཥྐའི་མཆོད་རྟེན་ལ་རབ་ཏུ་གནས་པ་དང་

དེ་རྣམས་ཀྱིས་བཅོམ་ལྡན་འདས་ཀྱི་བསྟན་པ་ལ་སྦྱིན་པ་དག་སྦྱིན། བསོད་ནམས་

དག་བྱས་སོ། །

དགེ་སློང་རྣམས་ལ་ཡང་བསྟན་ནས་ཁ་ཆེར་རྣ་རྒྱན་གྱི་ནགས་ཀྱི་གཙུག་ལག་

ཁང་དུ་འཕགས་པ་རྩི་བ་ལོགས་ལ་སོགས་པའི་དགྲ་བཅོམ་པ་ལྔ་བརྒྱ་དང༌། བ་སུ་མི་

དགེ་འདུན་དགྲ་བཅོམ་འཕེལ་སོགས།

ཏྲ་ལ་སོགས་པའི་བཙུན་པ་བཞི་བརྒྱ་རྣམས་དང༌། བྱང་ཆུབ་སེམས་པ་ལྔ་བརྒྱ་རྣམས་

ཀྱིས་ཀྱང་ཆོས་མངོན་པ་རྣམ་པར་བཤད་པ་མཛད་ཅིང་ཁ་ཆེར་ཡང་དེ་རྣམས་དགེ་

འདུན་ལ་ཕུལ་ལོ། །

འདི་རྒྱ་དཔེ་ཤོག་གཅིག་མ་ཅིག་ལག་ཏུ་བྱུང་བ། བསྟན་པའི་གཏད་རབས་སུ་

འདུག་པས་མགོ་མཇུག་མ་ཚང་ན་ཡང༌། ཚོང་འདུས་ཀྱི་ཕོ་བྲང་དུ་འགོས་ལོ་ཙཱ་བ་

གཞོན་ནུ་དཔལ་གྱིས་བསྒྱུར་བ་ཡིན་ནོ། །    ། ། 

༄༅། །དགྲ་བཅོམ་དགེ་འདུན་འཕེལ་གྱིས་ལུང་བསྟན་པ་ 

བཞུགས་སོ། །

དགྲ་བཅོམ་པ་དགེ་འདུན་འཕེལ་གྱིས་ལུང་བསྟན་པ། འཕགས་པ་འཇམ་དཔལ་

གཞོན་ནུར་གྱུར་པ་ལ་ཕྱག་འཚལ་ལོ། །འདི་སྐད་བདག་གིས་སློབ་དཔོན་གྱིས་

བཤད་པ་ཐོས་པ་ན། །ཡུལ་འདིའི་གཙུག་ལག་ཁང་བྲུ་ཉ་ཞེས་བྱ་བའི་དགྲ་བཅོམ་པ་

དགེ་འདུན་འཕེལ་ཞེས་བྱ་བ་གསུམ་རིག་པ་མངོན་པར་ཤེས་པ་ཐོབ་པ། རྣམ་པར་

ཐར་པ་བརྒྱད་ལ་བསམ་གཏན་པ་ཞིག་དུས་གཞན་ཞིག་ན་སློབ་མ་ཞིག་དང་ཐབས་

ཅིག་ཏུ་དབྱར་ཟླ་བ་གསུམ་འཇིག་ཚོགས་ཀྱི་རི་ཞེས་བྱ་བ་ལ་བཞུགས་ཏེ། སློབ་མ་

བནྡེ་ཆོས་འདུལ་བ་ལ་སློབ་པ་ཞིག་ལགས་ན། སངས་རྒྱས་མྱ་ངན་ལས་འདས་ནས་

ལོ་ཉིས་སྟོང་ལོན་པ་དང༌། སངས་རྒྱས་ཀྱི་བསྟན་པ་རྒྱ་གར་གྱི་ཡུལ་ཀ་ཽཤཱམཱི་ཞེས་བྱ་

བར་ནུབ་པར་འགྱུར་རོ་ཞེས་ཐོས་ནས་འདི་སྙམ་དུ་རྒྱ་གར་ཡུལ་གྱི་ཆོས་དུས་དེ་

ཙམ་ཞིག་ན། ཡུལ་ཀཽ་ཤཱམཱིར་ནུབ་པར་འགྱུར་བ་ལྟ་ཞིག་ན། ལི་ཡུལ་ལ་སོགས་པ་

གཞན་གྱི་ཆོས་ཡུན་ཇི་སྲིད་ཅིག་ཏུ་གནས་པར་འགྱུར། ནམ་འཇིག་རྐྱེན་ནི་གང་གིས་

འཇིག་པར་འགྱུར་སྙམ་དུ་ཐེ་ཚོམ་སྐྱེས་སོ། །

དེ་ནས་དགྲ་བཅོམ་པ་དེ་ཕྱི་འཕྲེད་ཀྱི་དུས་ཀྱི་ཚེ་ནང་དུ་ཡང་དག་འཇོག་པ་

ལས་བཞེངས་པ་དང༌། སློབ་མ་དེས་མཁན་པོའི་ཞབས་ལ་ཡན་ལག་ལྡས་ཕྱག་འཚལ་

ནས་འདི་སྐད་ཅེས་ཐེ་ཚོམ་ཞུས་སོ། །སློབ་དཔོན་སྟོན་པ་བཅོམ་ལྡན་འདས་ཤཱཀྱ་ཐུབ་

དགེ་འདུན་དགྲ་བཅོམ་འཕེལ་སོགས།

པའི་བསྟན་པ་ལོ་ཉིས་སྟོང་ནས་འཇིག་པར་ལུང་བསྟན་ན། ལི་ཡུལ་འདི་ལ་སོགས་པ་

ཡུལ་གཞན་གྱི་བསྟན་པ་ཇི་སྲིད་དུ་གནས་པར་འགྱུར། །ནམ་འཇིག་རྐྱེན་གང་གིས་

འཇིག་པར་འགྱུར་བ་ལགས། དེ་ནས་མཁན་པོས་བཀའ་སྩལ་པ། བུ་ཁྱོད་ཀྱིས་ལི་

ཡུལ་ལ་སོགས་པའི་སྐྱེ་བོ་མང་པོའི་དོན་དང༌། བདེ་བར་གཤེགས་པའི་བསྟན་པ་ཡུན་

རིང་དུ་གནས་པར་བྱ་བའི་ཕྱིར་ཐེ་ཚོམ་དྲིས་པ་ལེགས་ཀྱིས། ལེགས་པར་ཉོན་ལ་

ཡིད་ལ་ཟུང་ཤིག་དང༌། ལི་ཡུལ་ལ་སོགས་པའི་བསྟན་པ་ཇི་སྲིད་དུ་གནས་པར་

འགྱུར། ནམ་འཇིག་པ་དང་རྐྱེན་གང་གིས་འཇིག་པར་འགྱུར་བ་ངས་སོ་སོར་ལུང་

བསྟན་པར་བྱའོ། །བཅོམ་ལྡན་འདས་ཤཱཀྱ་ཐུབ་པའི་བསྟན་པ་ནི་བཅོམ་ལྡན་འདས་མྱ་

ངན་ལས་འདས་ནས་ལོ་སྟོང་ལྔ་བརྒྱ་ལོན་པ་དང་ཡུལ་དུ་དད་པ་མེད་པ་རྣམས་འབྱུང་

ཞིང་དམ་པའི་ཆོས་འཇིག་ཏུ་རྒོལ་ལོ། །

དེའི་ཚེ་ལི་ཡུལ་འདིར་དད་པ་མེད་པའི་རྒྱལ་པོ་ཡང་འབྱུང་བར་འགྱུར་ཞིང༌། 

ཡུལ་ཡང་རྒྱལ་པོས་ཕན་ཚུན་རྟོད་ཅིང་འཕྲོག་པར་འགྱུར་རོ། །དེ་ཕྱིན་ཆད་ནི་ཡུལ་

ཡང་ཉིན་གཅིག་བཞིན་དུ་ཉམས་པར་འགྱུར། གྲོང་དང་གཙུག་ལག་ཁང་ལ་སོགས་པ་

ཡང་ཕལ་ཆེར་སྟོངས་པར་འགྱུར། མི་རྣམས་ཀྱང་ཉིན་གཅིག་བཞིན་དུ་ཕྱིར་ཡང་

དཀོན་མཆོག་གསུམ་ལ་དད་པ་འབྲི་བར་འགྱུར་རོ། །རྒྱུ་དེས་ན་དཀོན་མཆོག་གསུམ་

དང༌། ཆོས་སྨྲ་བ་དང༌། བསམ་གཏན་པ་ཀུན་ཀྱང་མཆོད་གནས་སུ་མི་བྱེད་ཅིང༌། མུ་

སྟེགས་ཀྱི་རྒྱལ་པོ་དང༌། བློན་པོ་དང༌། ཡུལ་འཛིན་པ་དང༌། ཁྱིམ་བདག་རྣམས་ཀྱང་

ཆོས་དང་མི་མཐུན་པའི་ཕྱོགས་འཛིན་ཅིང་དགེ་བ་བཅུའི་ལས་ཀྱི་ལམ་ཡལ་བར་

འདོར་བར་འགྱུར་རོ། །ཆོས་དང་མཐུན་པ་མ་ཡིན་པ་དང༌། མ་བརྟགས་པ་དང༌། བབ་

བསྟན་པའི་གཏད་རབས་དང་། དེ་དག་གི་བྱུང་རིམ།

ཆོལ་གྱི་ལོངས་སྤྱོད་ཀྱང་སོགས་པར་བྱེད་པར་འགྱུར་རོ། །དེ་ནས་དེའི་འོག་ཏུ་དགེ་

སློང་དང༌། དགེ་སློང་མ་རྣམས་འཚོ་བའི་ཡོ་བྱད་ཀྱི་ཕྱིར་གཡེམ་སྤྱོ་བར་གྱུར་ཏེ། 

ཆོས་འདུལ་བ་ལས་འབྱུང་བ་དགེ་སྦྱོང་གི་ཚུལ་དང༌། སྤྱོད་པ་ཞི་བ་དང༌། དུལ་བ་

དང༌། ངོ་ཚ་ཤེས་པ་དང༌། ཁྲེལ་ཡོད་པ་ལ་སོགས་པ་ཡལ་བར་འགྱུར་ཞིང༌། ཞིང་དང༌། 

ལྡུམ་ར་དང༌། ཉོ་ཚོང་དང༌། སྐྱི་བརྙ་དང༌། སློང་མོ་བ་རྣམས་ཀྱིས་འཚོ་བར་བྱེད་

དོ། །ཁྱིམ་པས་བསླབ་པར་བྱ་བའི་བཟོ་དང༌། ཁྱིམ་གྱི་སོ་ནམས་དང༌། འཐབ་རྩོད་

དང༌། སྒོ་གསོལ་ཟམ་པོ་ཆེ་ཡང་བྱེད་པར་འགྱུར། ཕོ་ཉར་ཡང་འགྲོ་བར་བྱེད། ལས་

ཀྱི་གོ་འཕང་དང༌། རྩ་འཇིད་ཡང་ཚོལ་བར་བྱེད་པར་འགྱུར་ཏེ། དེའི་ཚེ་གཙུག་ལག་

ཁང་དང༌། དགོན་པ་ལ་མི་གནས་ཤིང་བདེ་བར་གཤེགས་པའི་གདམས་ངག་ཡལ་

བར་བོར་ཏེ། ཡང་དང་ཡང་དུ་མཁར་དང༌། གྲོང་དང༌། ཚོང་དུས་དང༌། སྲང་དང༌། 

སུམ་མདོ་ན་གནས་པར་སེམས་དགའ་བར་འགྱུར། བྲན་དང༌། བྲན་མོ་དང༌། རྐང་

འགྲོས་ཀྱང་ཚོལ་བར་བྱེད་དོ། །རྒྱུ་དེས་ན་ཁྱིམ་བདག་དང༌། ཡུལ་འཛིན་པ་དང༌། 

བློན་པོ་ལ་སོགས་པས་ཀྱང་དེ་དག་ལ་རིམ་གྲོ་མི་བྱེད་ཅིང༌། དད་པ་ཕྱིར་ལོག་ནས་

དཀོན་མཆོག་དང་དགེ་འདུན་གྱི་དཀོར་ལ་ཡང་འཕྲོག་པར་བྱེད་དོ། །

ཁྱིམ་པ་དེ་དག་གིས་ཀྱང་ནོར་རྫས་དེ་དག་ལ་བརྟེན་ཅིང་སྤྱད་པས་བསོད་

ནམས་འབྲི་བར་འགྱུར་རོ། །རྒྱུ་དེས་ན་ལི་ཡུལ་ལ་སོགས་པར་གནོད་པ་སྣ་ཚོགས་

འབྱུང་ཞིང་ལོ་རེ་བཞིན་དམའ་བར་འགྱུར་ཏེ། རྩོད་པ་དང༌། ནད་དང༌། དུས་མ་ཡིན་

པའི་ཆར་དང༌། རླུང་དང༌། དགྲ་མང་པོ་ཡང་འབྱུང་བར་འགྱུར་རོ། །དུས་མ་ཡིན་པའི་

སད་དང༌། སྲིན་བུ་དང༌། བྱེ་བ་དང༌། བྱི་བ་ཡང་འབྱུང་བར་འགྱུར་རོ། །དེའི་ཚེ་ན་

དགེ་འདུན་དགྲ་བཅོམ་འཕེལ་སོགས།

སེམས་ཅན་རྣམས་ནང་མི་མཐུན་པར་འགྱུར་ཞིང་དུས་ཚིགས་ཀྱང་འཆོལ་བར་

འགྱུར་ཏེ། དེ་ལྟར་ན་ཡུལ་གང་དང་གང་དུ་ཆོས་ལུགས་ལོག་པ་བྱེད་པ་དེ་དང་དེར་ནི་

གནོད་པ་དེ་དག་འབྱུང་བར་འགྱུར་རོ། །

དེའི་ཚེ་ལི་ཡུལ་ལ་སོགས་པར་རྒྱལ་པོ་དང༌། བློན་པོ་ལ་སོགས་པ་ཡ་རབས་

ལས་ཀྱང་དཀོན་མཆོག་ལ་སྙིང་ཐག་པ་ནས་དད་པ་འགའ་ལས་མི་འབྱུང་ན། ཕལ་པ་

ལྟ་སྨོས་ཀྱང་ཅི་དགོས་ཏེ། རྒྱུ་དེ་ལྟ་བུས་ལི་ཡུལ་ལ་སོགས་པའི་དཀོན་མཆོག་

གསུམ་གྱི་མཆོད་གནས་ཐམས་ཅད་ཀྱི་ཐམས་ཅད་དུ་རྨེགས་མེད་པར་འགྱུར་རོ། །དེ་

ནས་ལི་ཡུལ་ལ་སོགས་པར་དགེ་སློང་གི་གནས་སྔོན་རྒྱལ་པོ་ལ་སོགས་པ་དད་པ་

ཅན་གྱིས་བྱས་པ་ཡང་བློན་པོ་ལ་སོགས་པ་དད་པ་མེད་པ་རྣམས་ཀྱིས་བཙན་

འཕྲོགས་སུ་འཕྲོགས་ནས་བདག་ཉིད་གནས་པར་བྱེད་དོ། །དགེ་སློང་རྣམས་ཀྱང་

འཁྱམས་ནས་འཚོ་བ་དང༌། ཆོས་གོས་དང༌། གནས་ཀྱིས་ཕོངས་པར་འགྱུར་རོ། །བློན་

པོ་ལ་སོགས་པ་དེ་དག་གིས་དགེ་སློང་གི་ཞིང་ཆུ་དང༌། ལྡུམ་ར་ལ་སོགས་པ་ཡོ་བྱད་

རྣམས་ཀྱང་བཙན་ཐབ་སུ་འཕྲོག་པར་བྱེད། ལྷ་འབངས་དང༌། ནང་གི་གཡོག་རྣམས་

ཀྱང་དགེ་སློང་གི་ངག་མི་ཉན་ཅིང་གཉའ་རེངས་སུ་བྱེད་པར་འགྱུར་རོ། །

དེ་ནས་དགེ་སློང་རྣམས་ཀྱིས་ཀྱང་དེ་ལྟ་བུར་གྱུར་པར་ཤེས་ནས་ཡི་མུག་སྟེ། 

ལི་ཡུལ་གྱི་དགེ་སློང་རྣམས་ཕན་ཚུན་དུ་གཅིག་ལ་གཅིག་འདི་སྐད་དུ་ཡུ་བུ་ཅག་

རྣམས་གཙུག་ལག་ཁང་ཚར་མ་ཞེས་བྱ་བ་དང་པོ་ཆོས་འབྱུང་བའི་གནས་དེར་འདུའོ་

ཞེས་སྦྲན་ནས་གཙུག་ལག་ཁང་དེར་འདུས་ཏེ། དཔྱིད་ཟླ་ཐ་ཆུངས་ཚེས་བཅོ་ལྔའི་

ནུབ་མོ་གསོ་སྦྱོང་བྱས་ནས་གཅིག་ལ་གཅིག་འདི་སྐད་དུ་ཡུ་བུ་ཅག་རྣམས་སྔོན་བག་

བསྟན་པའི་གཏད་རབས་དང་། དེ་དག་གི་བྱུང་རིམ།

མེད་པར་གྱུར་ནས་མཁས་པ་ཆོས་དང་མཐུན་པ་རྣམས་ལ་དབང་ཟོས་པའི་རྒྱུས་དེ་

ལྟར་ཁྱིམ་པ་རྣམས་ཀྱིས་ཀྱང་རྩིས་མེད་པར་བྱས་ཏེ། ད་ནི་འཚོ་བ་ཡང་མི་འབྱོར་ན་

དེང་ཕྱིན་ཆད་གང་དུ་འདོང༌། ཐབས་ནི་གང་གིས་འཚོ་བར་བྱ་ཞེས་སྨྲས་ཏེ། དེའི་ཚེ་

ཐམས་ཅད་ཀྱིས་ཆོ་དེ་ཆེན་པོ་འདེབས་པར་འགྱུར་རོ། །

དེ་ནས་དེའི་ཚེ་བདེ་བར་གཤེགས་པའི་བསྟན་པ་སྲུང་བའི་ལྷ། བཅོམ་ལྡན་

འདས་ཀྱི་བྱས་པ་གཟོ་བ་ཐམས་ཅད་ཀྱང་གཙུག་ལག་ཁང་དེར་འདུས་ཏེ་གཅིག་ལ་

གཅིག་ལྟ་ཞིང་འདི་སྐད་དུ་བདེ་བར་གཤེགས་པའི་བསྟན་པ་ནི་ཡུན་རིང་པོར་མི་

གནས་སོ། །ཡུལ་འདི་ཡང་སྟོངས་པར་འགྱུར་རོ་ཞེས་མྱ་ངན་བྱེད་ཅིང་དུ་བར་འགྱུར་

རོ། །དེའི་ཚེ་དགེ་སློང་དེ་དག་འདི་སྙམ་དུ་ཡུལ་འདིར་ནི་འཚོ་བ་མི་འབྱོར་ན་འདི་བོར་

ཏེ་ཡུལ་གཞན་དུ་འགྲོ་བར་བྱའོ་སྙམ་དུ་སེམས་མཐུན་པར་གྱུར་པ་གང་དུ་འདོད་པར་

བྱ་ཞེས་གྲོས་བྱས་ཏེ། ཡུལ་ཉེ་བ་གཞན་དང་གཞན་ན་ནི་དད་པ་མེད་པ་དག་གིས་

གང༌། རྒྱ་གར་ཡུལ་དུ་འདོད་དུ་ནི་ལམ་མི་ཐར་བས་བོད་ཀྱི་ཡུལ་ན། དཀོན་མཆོག་

གསུམ་ལ་མཆོད་གནས་སུ་བྱེད་ཅེས་གྲགས་པས་དེར་འགྲོ་བར་བྱས་ནས་ཉི་མ་འདི་

ལ་འདོང་ངོ་ཞེས་དུས་བཏབ་ནས་དེའི་ནུབ་མོ་གཙུག་ལག་ཁང་ཚར་མར་གཞག་གོ །

ནམ་ལངས་པ་དང་བུད་མེད་དད་པ་ཅན་ཞིག་གིས་གདན་ཆུད་ལ་སྤྱན་དྲངས་

ཏེ། དེ་ནས་གཎྜཱི་བརྡུངས་ནས་དགེ་འདུན་སྤྱིའི་གཙུག་ལག་ཁང་བསྐོར་ཏེ་མཆོད་པ་

བྱས་པ་དང༌། སངས་རྒྱས་ཀྱི་གཟུགས་བརྙན་གྱི་གདན་ཁྲི་ཞིག་གས་པའི་གསེབ་

ནས་སྒྲོམ་བུ་ཐ་རམ་ཅན་ཞིག་སྣང་བར་གྱུར་ཏེ། དེ་ནས་སྒྲོམ་བུ་དེ་ཕྱེ་བ་དང༌། དེའི་

ནང་ནས་གསེར་ལས་བྱས་པའི་ཁ་ཟས་ཀྱི་སྡེར་ཆ་བདུན་བྱུང་སྟེ། དགེ་སློང་ཀུན་



  10  

དགེ་འདུན་དགྲ་བཅོམ་འཕེལ་སོགས།

གྱིས་དེ་བླངས་ཏེ། འབྲུར་བསྒྱུར་ནས་དེ་དགེ་འདུན་ཀུན་དབྱར་ཟླ་བ་གསུམ་གཙུག་

ལག་ཁང་ཚར་མར་ཚུལ་དུ་འཇུག་པའི་འཚོ་བ་སྦྱར་ནས་ཟོང་ལྷག་མ་ལས་ཡུལ་ནས་

བྱུང་སྟེ། འགྲོ་བའི་ལམ་བརྒྱགས་དང་ཁུར་ཁལ་སྦྱར་རེ། །དབྱར་ཟླ་བ་གསུམ་འདས་

ནས་འདི་སྐད་དུ་ཡུ་བུ་རྣམས་བྱིན་གྱིས་བརླབས་པའི་ཡུལ་འདི་བལྟས་ལ་འགྲོ་བར་

བྱའོ་ཞེས་སྨྲས་ཏེ་སོང་ནས། འཕགས་པ་སའི་སྙིང་པོའི་གནས་གཙུག་ལག་ཁང་ཡེ་

ཤེས་རི་ཞེས་བྱ་བའི་དྲུང་དུ་ཕྱིན་པ་དང༌། དེའི་ཚེ་དེ་ན་བྲག་ལ་མཆོད་རྟེན་གྱི་འོག་

གཞི་རྙེད་པ་ཞིག་ཡོད་པ་རྡིབ་པའི་ནང་ནས། གསེར་ཕོར་ཆེན་པོ་མུ་ཏིག་གིས་གང་

བ་ཞིག་བྱུང་བ་དང་དེ་ཡང་བླངས་ཏེ་འབྲུར་བསྒྱུར་ནས་ཕྱོགས་དེར་རྒུན་ཟླ་བ་གསུམ་

གནས་པའི་འཚོ་བ་སྦྱར་ཏེ། དེ་ནས་དཔྱིད་བྱུང་སྟེ་འགྲོ་བའི་དུས་ལ་བབ་ནས་སོང་སྟེ། 

ཤེལ་ཆུ་འོག་མ་བརྒལ་བ་དང༌། ཡུལ་མི་སྟོད་པ་རྣམས་ཀྱིས་ས་ལམ་ཡོགས་སུ་

གདུགས་ཚོད་སྦྱར་ནས། ཉི་མ་རེ་རེ་ཞིང་གཙུག་ལག་ཁང་དག་ཏུ་གདུགས་ཚོད་

གསོལ་བར་འགྱུར་རོ། །

དེའི་ཚེ་ཡུལ་མི་སྨད་པ་རྣམས་ཀྱིས་ཀྱང་དགེ་སློང་རྣམས་ཡུལ་བྱུང་སྟེ་འགྲོ་

ཞེས་ཐོས་ནས་དགེ་འདུན་དེ་དག་གཙུག་ལག་ཁང་ཅོང་ཞེས་བྱ་བར་སྤྱན་དྲངས་ནས། 

ཞག་བདུན་གྱི་བར་དུ་བཤོས་སྦྱོར་བར་འགྱུར་རོ། །དེའི་ཚེ་ལི་ཡུལ་ན་གནས་པའི་ཀླུ་

ཐམས་ཅད་འདི་སྙམ་དུ་བདེ་བར་གཤེགས་པའི་བསྟན་པ་ནི་རྨེགས་མེད་པར་འགྱུར་

ལ་ཐུག་གོ་སྙམ་དུ་མྱ་ངན་བྱེད་ཅིང་བསྟན་པ་གནས་པར་བྱ་བའི་ཕྱིར་ཆར་ཆེན་པོ་

ཕབ་སྟེ། ཆར་པ་དེས་གཙུག་ལག་ཁང་ཅོང་ཞེས་བྱ་བའི་ནང་ནས་མཆོད་རྟེན་གྱི་གཞི་

ཞིག་ཡོད་པ་ནས་གསེར་ཕོར་གསེར་ཕྱེས་གང་བ་ཞིག་བྱུང་བ་དང༌། དེ་ཡང་དགེ་

བསྟན་པའི་གཏད་རབས་དང་། དེ་དག་གི་བྱུང་རིམ།

འདུན་གྱིས་བཙོངས་ནས་དཔྱིད་ཀྱི་འཚོ་བའི་ཡོ་བྱད་རྣམས་སྦྱོར་བར་འགྱུར་རོ། །དེ་

ནས་ཡང་ཡུལ་མི་སྨད་པ་རྣམས་ཀྱིས་གཙུག་ལག་ཁང་སཱ་ལའི་ཚལ་ཞེས་བྱ་བར་

དགེ་འདུན་རྣམས་སྤྱན་དྲངས་ནས་ཞག་བདུན་གྱི་བར་གྱི་གདུགས་ཚོད་གསོལ་ནས་

ཞག་བདུན་ལོན་པའི་ཉིན་པར་ཡུལ་སྟོད་སྨད་ཀྱི་མི་ཐམས་ཅད་གཙུག་ལག་ཁང་ས་ན་

བར་འདུས་ནས་དགེ་འདུན་ལ་རྫོངས་དང་ཁུར་ཁལ་འབུལ་ལོ། །དེའི་ཚེ་མི་རྒན་རྒོན་

རྣམས་ན་བསླབ་པ་འཛིན་པར་བྱེད། གཞོན་ནུ་རྣམས་ནི་རྒྱར་ནས་ལྟ་ཞིང་གད་མོས་

འདེབས་པ་དང་གྲོགས་བྱེད་པར་འགྱུར་རོ། །

དེའི་ཚེ་མཁར་དགེ་བ་ཅན་གྱི་ནང་ནས་ཀྱང་མི་རྒན་རྒོན་ཁ་ཅིག་གིས་གོས་

ཁ་དོག་བསྒྱུར་བ་དང༌། ལམ་དུ་འཇུག་པའི་ཡོ་བྱད་སོ་སོ་ནས་ཐོགས་ནས་སོ་སོའི་

དགེ་བའི་བཤེས་གཉེན་དགེ་སློང་དེ་དག་གི་མདུན་དུ་ལྷགས་ནས་འཕགས་པ་རྣམས་

བཟོད་པར་བཞེས་ཤིག་ཅེས་སྨྲ་ཞིང་མཆིས་ཏེ། ཕྱག་འཚལ་བར་འགྱུར་རོ། །དེའི་ཚེ་

མཆོད་པ་དེ་ནི་དཔེར་ན་ཀུ་ཤའི་གྲོང་ཁྱེར་གྱི་མི་རྣམས་བཅོམ་ལྡན་འདས་མྱ་ངན་

ལས་འདས་པར་ཤེས་ནས་མྱ་ངན་བྱེད་པ་བཞིན་དུ་མཆོད་པ་བྱེད་པ་དང་འདྲ་བར། 

ལི་ཡུལ་དུ་དཀོན་མཆོག་གསུམ་མཆོད་པའི་ཐ་མ་ཡིན་ནོ། །དེའི་འོག་ཏུ་དགེ་སློང་

རྣམས་གཙུག་ལག་ཁང་དེ་ནས་བོད་ཡུལ་ངོས་སུ་ཆས་པ་དང་ལམ་ཁན་མཆོད་རྟེན་

རྙིང་པ་ཞིག་གི་དྲུང་དུ་དཔལ་ལྷ་མོ་ཆེན་མོས་དགེ་འདུན་གྱི་ཆེད་དུ་གསེར་གྱི་དང་ཙེ་

ཕུ་དུང་གང་བཞག་པ་རྙེད་ནས་དགེ་འདུན་གྱིས་དེ་བ་གོས་ཏེ་ལམ་གྱི་ཆས་རྫས་སྦྱོར་

བར་འགྱུར་རོ། །དེའི་ཚེ་ལི་ཡུལ་གྱི་མཁར་གཙུག་ལག་ཁང་ཀ་ས་ར་ཞེས་བྱ་བར་

རྒྱལ་རིགས་ལས་སྐྱེས་པའི་ཡོན་བདག་ཅིག་འབྱུང་བར་འགྱུར་ཏེ། ཡོན་བདག་དེས་

དགེ་འདུན་དགྲ་བཅོམ་འཕེལ་སོགས།

དགེ་འདུན་རྣམས་ཞག་བདུན་དུ་མཆོད་སྟོན་གསོལ་བར་འགྱུར་རོ། །དེའི་ཚེ་མཆོད་

སྟོན་གསོལ་བ་དེ་ནི་ལི་ཡུལ་དུ་དགེ་འདུན་གྱི་མཆོད་སྟོན་གསོལ་བའི་ཐ་མ་ཡིན་ནོ། །

དེ་ནས་དགེ་སློང་རྣམས་མེ་སྐར་གྱི་ལམ་དུ་ཞུགས་ཏེ་སོང་བ་དང༌། དེའི་ཚེ་

དགེ་སློང་ཕོ་མོ་གསར་བུ་ལས་ཕལ་ཆེར་རང་རང་གི་སློབ་དཔོན་དང༌། མཁན་པོ་ལ་

ཆོས་གོས་ཕུལ་ཏེ་བཟོད་པར་གསོལ་ནས་སླར་ཡུལ་དུ་ལྡོག་པར་འགྱུར་དགེ་སློང་ཕོ་

མོ་གསར་བུ་ཁ་ཅིག་ནི་རབ་ཏུ་བྱུང་བའི་དངོས་པོ་མི་གཏོང་ཞིང་ཕ་མ་ལ་སོགས་པའི་

གཉེན་སྐྱེལ་དུ་འོངས་པ་རྣམས་ལ་མྱ་ངན་གྱི་ཚིག་སྨྲ་ཞིང་དུས་ནས་གཉེན་རྣམས་

ཕྱིར་བཟློག་སྟེ། དགེ་འདུན་དང་ལྷན་ཅིག་ཏུ་མི་དགའ་བའི་ཡིད་ཀྱིས་ཕྱིར་བྱིན་གྱིས་

བརླབས་པའི་ཡུལ་དང༌། གཉེན་གྱི་རྗེས་བཞིན་དུ་ལྟ་བཞིན་པར་མེ་སྐར་གྱི་ལམ་དུ་

ཞུགས་ཏེ་འགྲོ་བར་འགྱུར་རོ། །དེ་ལྟར་སོང་བ་དང་དེའི་ཚེ་རྣམ་ཐོས་ཀྱི་བུ་དང༌། 

དཔལ་ལྷ་མོ་ཆེན་མོ་གཉིས་མཆོག་ཏུ་སྙིང་རྗེ་སྐྱེས་ཏེ། འབྲོག་མི་ཕོ་མོ་གཉིས་ཀྱི་

ལུས་སུ་བསྒྱུར་ཏེ། དགེ་འདུན་རྣམས་སྤྱན་དྲངས་ནས་ཡུལ་མེ་སྐར་དུ་ཟླ་བ་གསུམ་

གྱི་བར་དུ་གདུགས་ཚོད་གསོལ་ཏེ། ལམ་དུ་འཇུག་པའི་ཡོ་བྱད་ཅི་དགོས་པ་ཡང་

རྫོང་བར་འགྱུར་རོ། །

དེ་ནས་དགེ་སློང་དེ་དག་མདོ་ལོའི་ལམ་དུ་ཞུགས་ནས་རི་དང་ལུང་པའི་སུལ་

གཏུགས་ཏེ་སོང་བ་དང༌། འབྲོག་དགོན་པར་ལམ་སྟོར་ནས་དུ་ཞིང་ཕྱོགས་བཅུའི་

སངས་རྒྱས་ཀྱི་མཚན་དང་ལི་ཡུལ་གྱི་ལྷ་ཐམས་ཅད་ཀྱི་མིང་ནས་འབོད་པར་འགྱུར་

རོ། །དེའི་ཚེ་རྣམ་ཐོས་ཀྱི་བུ་སྙིང་རྗེ་སྐྱས་ནས་གཡག་དཀར་པོ་སྒལ་པ་དང༌། སྣལ་ཆུ་

ཅན་ཅིག་ཏུ་སྤྲུལ་ནས་དགེ་སློང་དེ་དག་གི་དྲུང་དུ་འོངས་པ་དང་དགེ་སློང་རྣམས་ཀྱིས་

བསྟན་པའི་གཏད་རབས་དང་། དེ་དག་གི་བྱུང་རིམ།

དེ་མཐོང་ནས་གཡག་འདི་ནི་མིའི་ཁལ་གཡག་ཅིག་ཡིན་ཏེ། འདིའི་ཕྱི་བཞིན་སོང་ན་

གདོན་མི་ཟ་བར་མི་རྣམས་དང་ཕྲད་པར་འགྱུར་བས་ད་ནི་མི་འཆིའོ་སྙམ་དུ་ཡིད་སོས་

ཏེ། གཡག་དེས་ཀྱང་ལམ་དྲངས་ནས་གསེབ་ལམ་དུ་བྱུང་སྟེ། ཚལ་བྱིར་བསྐྱལ་ནས་

གཡག་ཉིད་མི་སྣང་བར་གྱུར་ཏོ། །དེའི་ཚེ་དགེ་སློང་རྒན་རྒོན་མང་པོ་ཞིག་ནི་ལམ་

ཀར་འཆི་བར་འགྱུར་རོ། །

དེ་ནས་ཡུལ་ཚལ་བྱིའི་བོད་རྣམས་ཀྱིས་དགེ་སློང་དེ་དག་མཐོང་ནས་བསུ་

ཏེ། །འཕྲལ་དུ་ཡོ་བྱད་རྣམས་སྦྱར་ནས་བོད་ཡུལ་འདིར་ལི་ཡུལ་གྱི་དགེ་སློང་མང་པོ་

ལྷགས་ན་ཇི་ལྟར་བགྱི་ཞེས་ཕོ་ཉར་གཏོང་བར་འགྱུར་རོ། །དེའི་ཚེ་ན་རྒྱ་རྗེའི་བུ་མོ་

བྱང་ཆུབ་སེམས་དཔའི་རིགས་ཅན་ཅིག་བཙས་པ་བོད་ཀྱི་རྒྱལ་པོའི་ཁབ་ཏུ་ལེན་ཅིང་

བཙུན་མོ་དམ་པ་བྱེད་པར་འགྱུར་ཏེ། །དེ་ནི་དད་པ་ཤིན་ཏུ་ཆེ་བ། སྙིང་རྗེ་དང་ལྡན་པ་

སྐད་སྙན་པ་དང་དེས་པ། བསླབ་པའི་ཡན་ལག་ལྔ་བཟུང་བ་ཞིག་འབྱུང་བར་འགྱུར་

རོ། །བཙུན་མོ་དེས་ཉི་འོག་གཞན་ནས་དགེ་སློང་མང་པོ་བོད་ཀྱི་ཡུལ་དུ་ལྷགས་པར་

མཐོང་ནས། སངས་རྒྱས་ཀྱི་བསྟན་པ་ནི་རིང་དུ་མི་གནས་སོ་སྙམ་ནས་མྱ་ངན་ཆེན་

པོས་ནོན་ནས་རང་གི་འཁོར་བུད་མེད་ཉིས་བརྒྱ་དང༌། སྐྱེས་པ་སུམ་བརྒྱ་དང༌། རུ་

རུམ་དང༌། གཟོ་བོ་དང་གནང་ཆེན་རྣམས་དྲུང་དུ་བོས་ཏེ་དུས་ནས་འདི་སྐད་ཅེས། 

བདེ་བར་གཤེགས་པའི་བསྟན་པ་ནི་དེ་འུ་རེ་འཇིག་པར་གྱུར་གྱིས་ཁྱེད་རྣམས་མྱུར་

དུ་བསོད་ནམས་མ་བྱས། ཚུལ་ཁྲིམས་མ་བསྲུངས་ན་འཕྱིས་པར་འོང་དོ་ཞེས་སྨྲས་

པར་འགྱུར་རོ། །

དེ་ནས་བཙུན་མོ་དེས་རྒྱལ་པོ་ལ་འདི་སྐད་དུ་དགེ་འདུན་དེ་རྣམས་བདག་

དགེ་འདུན་དགྲ་བཅོམ་འཕེལ་སོགས།

གིས་བཞོན་པ་དང་གོས་ལ་སོགས་པའི་ཡོ་བྱད་སྦྱར་ནས་འདིར་སྤྱན་དྲང་བར་ཅི་

གནང་ཞེས་གསོལ་པས་རྒྱལ་པོས་ཀྱང་གནང་བར་འགྱུར་ཏེ། ཚུལ་དེ་ལྟ་བུས་དགེ་

སློང་དེ་དག་བོད་ཡུལ་དུ་འགྲོ་བར་འགྱུར་རོ། །དེའི་ཚེ་བོད་ཡུལ་གྱི་རྒྱལ་པོ་དང་བློན་

པོ་རྣམས་ཀྱིས་དགེ་སློང་དེ་དག་མཐོད་ནས་དད་པ་ཆེན་པོ་སྐྱེ་ཞིང་གཙུག་ལག་ཁང་

ཆེན་པོ་བདུན་ཡང་བརྩིག་པར་འགྱུར་རོ། །

དེ་བཞིན་དུ་དགེ་སློང་ཨན་རྩེ་པ་དང་གུས་ཏིག་པ་དང༌། པར་ཝན་པ་དང༌། ཤུ་

ལག་པ་རྣམས་ཀྱང་སྡུག་བསྔལ་ཆེན་པོས་ནོན་ནས་བྲུ་ཤའི་ཡུལ་དུ་འགྲོ་བར་འགྱུར་

རོ། །ཐོ་ཀར་ཡུལ་དང༌། ཁ་ཆེའི་ཡུལ་གྱི་དགེ་སློང་རྣམས་ཀྱང་དད་པ་མེད་པའི་མི་

རྣམས་ཀྱིས་གཙེས་ཏེ། མ་ཆགས་ནས་ཟུ་ཤའི་ཡུལ་དུ་འགྲོ་བར་འགྱུར་རོ། །དགེ་

སློང་དེ་དག་ཐམས་ཅད་ཀྱིས་བྲུ་ཤའི་ཡུལ་དུ་ཕྱིན་ནས། བོད་ཡུལ་ན་གཙུག་ལག་ཁང་

མང་པོ་བརྩིགས་པ་དང༌། རྒྱལ་པོ་བྱང་ཆུབ་སེམས་དཔའ་ཞིག་གནས་པས་དཀོན་

མཆོག་གསུམ་ལ་མཆོད་པ་དང་རི་མོ་ཆེར་བྱེད་པ་ཐོས་ནས་ཡིད་དགའ་སྟེ། ཐམས་

ཅད་བོད་ཡུལ་དུ་འགྲོ་བར་འགྱུར་རོ། །བོད་ཡུལ་དུ་ལྷགས་ནས་ལོ་གསུམ་གྱི་བར་དུ་

ནི་མཆོད་པ་ཆེན་པོ་ལ་སོགས་པ་སྐྱིད་པ་ཉམས་སུ་མྱོང་བར་འགྱུར་རོ། །

ལོ་གསུམ་ལོན་པ་དང་བོད་ཀྱི་ཡུལ་དུ་བདུད་ཀྱི་རིས་ཀྱི་ལྷ་དང༌། ལྷ་མ་ཡིན་

དང༌། ཀླུ་དང༌། གནོད་སྦྱིན་དང༌། དྲི་ཟ་རྣམས་ཀྱིས་ནད་ཆེན་པོ་འབྲས་དང༌། ཕོལ་

མིག་དང༌། འབྲུམ་བུ་གདུག་པ་དག་གཏོང་བར་འགྱུར་ཏེ། ནད་དེས་ཞང་བློན་དང་

དམག་དུ་མ་དག་འཆི་བར་འགྱུར་རོ། །དེའི་ཚེ་རྒྱལ་མོ་དེའི་སྙིང་གར་འབྲས་གསུག་

པ་བྱུང་སྟ། ཤི་ནས་ལྷ་ཡུལ་དུ་སྐྱེ་བར་འགྱུར་རོ། །དེའི་ཚེ་བོད་ཀྱི་ཞང་བློན་རྣམས་

བསྟན་པའི་གཏད་རབས་དང་། དེ་དག་གི་བྱུང་རིམ།

ཁྲོས་འཁྲུགས་ཏེ་འདི་སྐད་ཅེས་བདག་ཅག་གི་ཡུལ་འདི་སྔོན་གྱ་ནོམ་པ་ལས་ཕྱིས་མི་

བཀྲ་མི་ཤིས་པ་འཁྱམས་པ་ཤ་སྟག་འདིར་ལྷགས་ནས་ད་ནི་ཡུལ་དུ་ཡང་འདི་ལྟ་བུ་

གནོད་པ་རྣམ་བ་སྣ་ཚོགས་བྱུང་བར་འགྱུར་གྱིས། རྫས་ལྷག་མ་འདི་རྣམས་ཀྱང་ཡུལ་

འདིར་མི་གཞག་ཅིང་ས་མཚམས་འདས་ཏེ་བསྐྲད་པར་བྱའོ་ཞེས་གྲོས་བྱས་ནས་དགེ་

སློང་གཅིག་ཀྱང་བོད་ཡུལ་དུ་གནས་སུ་མི་གནང་ངོ་ཞེས་གློ་བུར་དུ་བསྒོ་བར་འགྱུར་

རོ། །རྒྱལ་མོ་དེ་ནད་ཀྱིས་ཐེབས་པའི་ཚེ་བདག་ཉིད་མི་འཚོ་བར་ཚོར་ནས་རྒྱལ་པོ་

ལ་ཁ་ཆེམས་སུ་བདག་གུམ་ན་བདག་གི་ནོར་རྫས་རིལ་གྱིས་དགེ་འདུན་ལ་འབུལ་

བར་ཅི་གནང་ཞེས་གསོལ་ནས་རྒྱལ་པོས་ཀྱང་གནང་སྟེ། བཙུན་མོའི་རྫས་ཐམས་

ཅད་དགེ་འདུན་ལ་འབུལ་ཞིང་དེས་རྒྱ་གར་གྱི་ཡུལ་གན་དྷ་ར་ཞེས་བྱ་བར་འགྲོ་བའི་

རྫས་བྱས་ནས་འགྲོ་བར་འགྱུར་རོ། །

དེའི་ཚེ་བོད་ཡུལ་གྱི་དགེ་སློང་རྣམས་ཀྱང་ཡི་ཆད་ནས་ཉི་འོག་གི་དགེ་སློང་

རྣམས་དང་གྲོས་གཅིག་ཏུ་བྱས་ནས་ལྷན་ཅིག་ཏུ་འགྲོ་བར་འགྱུར་རོ། །སྐྱེ་བོ་དང་རྩོད་

པའི་དུས་དེའི་ཚེ་རྒྱ་ཡུལ་གྱི་དགེ་སློང་རྣམས་ཀྱང་ཤིན་ཏུ་སྡུག་བསྔལ་བས་གཟིར་

ནས་ཡུལ་གནྡྷ་རར་འགྲོ་བར་འགྱུར་རོ། །དེ་ལྟར་དོང་བ་དང་དགེ་སློང་དེ་དག་ཐམས་

ཅད་ཡུལ་གན་དྷ་རར་འགྲོ་བའི་ལམ་ཀར་ཕྲད་པར་འགྱུར་རོ། །དེའི་ཚེ་བོད་ཀྱི་དམག་

གིས་རྗེས་བཞིན་བསྙགས་ནས་ལམ་ཀར་བྲན་གཡོག་དང༌། ནོར་ཕྱུགས་དག་ཕྲོགས་

ཏེ་དགེ་སློང་དག་ཀྱང་གསོད་པར་འགྱུར་རོ། །དེ་ལྟར་དགེ་སློང་དེ་དག་བོད་ཀྱི་དམག་

གིས་བདས་ནས་ཀླུའི་རྒྱལ་པོ་ཨེ་ལའི་འདབ་ཀྱི་གནས་དྲུང་དུ་ཕྱིན་པ་དང༌། ཀླུའི་

རྒྱལ་པོ་ཨེ་ལའི་འདབ་ཀྱིས་མི་རྒན་ཞིག་གི་གཟུགས་སུ་བསྒྱུར་ཏེ་དགེ་འདུན་གྱི་

དགེ་འདུན་དགྲ་བཅོམ་འཕེལ་སོགས།

མདུན་དུ་འོངས་ནས་ཕྱག་འཚལ་ཏེ། སྐྱེས་བུ་དམ་པ་ཁྱེད་རྣམས་གར་གཤེགས་ཞེས་

དྲིས་པ་དང༌། དགེ་སློང་རྣམས་ཀྱིས་འདི་སྐད་དུ་བདག་ཅག་གི་ཡུལ་ན་དད་པ་མེད་པ་

ཤ་སྟག་གིས་གདབས་འཚོ་བའི་ཡོ་བྱད་ལ་སོགས་པས་ཕོངས་ཏེ། ད་ཡུལ་གན་དྷ་

རར་འཚོ་བའི་ཡོ་བྱད་ཙམ་ཞིག་ཅི་རྙེད་སྙམ་ནས་ལྷགས་སོ་ཞེས་སྨྲས་པ་དང༌། དེ་

ནས་དེའི་ཚེ་ཀླུའི་རྒྱལ་པོ་དེ་བདེ་བར་གཤེགས་པའི་བསྟན་པ་འཇིག་པའི་མཚན་མ་

རྟོགས་ནས་མཆི་མ་ཁྲག་ཏུ་འཛག་ཅིང་དུས་ནས། དགེ་འདུན་རྣམས་ལ་ཡུལ་དེར་

གཤེགས་ནས་ཤུལ་བརྒྱགས་ཇི་ཙམ་མངའ་ཞེས་རྨེད་པར་འགྱུར་རོ། །དགེ་འདུན་

ཀུན་གྱིས་ཀྱང་ཞིབ་ཏུ་བརྩིས་ནས་ཞག་བཅོ་ལྔའི་བརྒྱགས་ཡོད་དོ་ཞེས་སྨྲ་བར་

འགྱུར་རོ། །

ཀླུའི་རྒྱལ་པོས་འདི་སྐད་དུ་འདི་ནས་ཡུལ་གན་དྷ་རར་མཚོ་འདིའི་གཡས་གཡོན་

དུ་བསྐོར་ན་ཞག་བཞི་བཅུ་རྩ་ལྔའི་ཤུལ་མཆིས་ན། དགུང་བཅོ་ལྔའི་བརྒྱགས་འཚལ་

ལམ། གཞན་ཡང་ཤུལ་ཀ་ནས་ལ་ཀ་མཐོན་པོ་དང་ནགས་ཚལ་སྟུག་པོ་དང༌། གཅན་

གཟན་གདུག་པ་དང༌། སྦྲུལ་གདུག་པ་དང༌། སྡིག་སྦྲུལ་ལ་སོགས་པ་དང༌། ཆོམ་རྐུན་པ་

ཡང་མཆིས་པས་ཕྱི་ནས་ཚུར་ཡང་དམག་གིས་བསྙེགས་པ་དང༌། མཚོ་འདིའི་ནང་ན་

ཡང་བདག་གི་འཁོར་གཏུམ་པོ་དད་པ་མ་མཆིས་པ་དུ་མ་ཞིག་མཆིས་པས་བདག་

གིས་ཕྱིར་བཟློག་པར་མི་ནུས་ཏེ། བདག་ནི་དེའི་ཤུལ་དུ་བཞུད་པར་མི་དགའ་ཞིང་

མཆིས་སོ། །དེའི་ཚེ་དགེ་སློང་ཕོ་མོ་མང་པོ་དེ་དག་ཐམས་ཅད་འདི་སྙམ་དུ་བདག་ཅག་

རྣམས་འཆི་བའི་དུས་ལ་བབ་པ་འདྲ་སྙམ་ནས་དུ་ཞིང་མྱ་ངན་བྱེད་པར་འགྱུར་རོ། །དེའི་

ཚེ་ཀླུའི་རྒྱལ་པོ་ཨེ་ལེའི་འདབ་ཀྱིས་དགེ་འདུན་རྣམས་ཀྱི་མདུན་དུ་པུས་མོ་བཙུགས་

བསྟན་པའི་གཏད་རབས་དང་། དེ་དག་གི་བྱུང་རིམ།

ནས་དགེ་འདུན་མ་བཤུམས་ཤིག ། བདག་གིས་དགེ་འདུན་རྣམས་ཀྱི་སླད་དུ་སྲོག་

ཀྱང་ཡོངས་སུ་བཏང་ཞིང་བདག་ཉིད་ཀྱི་ལུས་མཚོ་འདིའི་སྟེང་དུ་ཟམ་པར་བགྱིད་

ལགས་སོ། །བདག་གིས་སྔོན་བདེ་བར་གཤེགས་པའི་བསྟན་པ་ཐོག་མར་ལེགས་པར་

མ་བསྲུངས་པར་ཆད་པར་སྲོག་གིས་གོད་པ་ཞིག་གཅོད་པར་འཚལ་ལོ་ཞེས་སྨྲས་

པར་འགྱུར་རོ། །དེ་ནས་ཀླུའི་རྒྱལ་པོ་དེས་རང་གི་ལུས་སྦྲུལ་ཆེན་པོ་ཞིག་གི་གཟུགས་

སུ་བསྒྱུར་ནས། བོད་ཡུལ་ངོས་ཀྱི་རི་འི་རྩེ་མོ་ལ་ནི་མགོས་འཁྱུད། ཡུལ་གན་དྷ་རའི་

རིའི་རྩེ་མོ་ལ་ནི་མཇུག་མས་འཁྱུད་དེ་ལུས་ཀྱི་ཞེང་དུ་ནི་ཤིང་རྟ་ལྔའི་ཁྱོན་ཙམ་གྱི་ཟམ་

པར་བཏགས་སོ། །དེའི་ཚེ་དགེ་སློང་དེ་དག་གིས་སྦྲུལ་ཆེན་པོ་དེའི་གཟུགས་དེ་མཐོང་

ནས་སྔངས་སྐྲག་སྟེ། ཕྱོགས་སུ་འབྱེར་པར་འགྱུར་རོ། །

དེ་ནས་ཀླུའི་རྒྱལ་པོ་དེས་མི་སྐད་ཕྱུང་སྟེ། དགེ་འདུན་དག་མ་སྡངས་ཤིག ། 

བདག་གི་ལུས་འདི་ཁྱེད་ཀྱི་སླད་དུ་ཟམ་པར་བཏགས་པ་ལགས་ཀྱིས། མ་བསྙེངས་

པར་རྗེས་དགྲ་ཆོམས་སུ་དོགས་པ་ནི་འབངས་དང་ཕྱག་རྗེད་དང་ཁུར་རྣམས་སྔོན་ལ་

དགྱེར་དུ་གསོལ་དེའི་འོག་ཏུ་དགེ་འདུན་གཞོན་རིམས་གཤེགས་སུ་གསོལ། །བགྲེས་

པོ་རྣམས་ནི་སླད་ཀྱིས་གཤེགས་སུ་གསོལ་ཞེས་སྨྲ་བར་འགྱུར་རོ། །དེའི་ཚེ་ཀླུའི་

རྒྱལ་པོ་དེའི་རྒྱབ་ཀྱི་པགས་པ་ཕྱུགས་ཀྱི་རྨིག་པ་དང་མིའི་རྐང་པས་བཤུས་ཏེ་རྨ་

ཆེན་པོ་བྱུང་སྟེ་མཚོའི་ནང་དུ་རྣག་ཁྲག་ཀྱང་འཛག་པར་འགྱུར་རོ། །མི་ཕྱུགས་ཕལ་

ཡང་མཚོའི་ནང་དུ་ལྟུང་ཞིང་འཆི་བར་འགྱུར་རོ། །ཐ་མར་དགེ་འདུན་རྒན་རབས་རྒལ་

བའི་འོག་ཏུ་ཀླུའི་རྒྱལ་པོ་ཉིད་ཀྱང་འཆི་བར་འགྱུར་རོ། །མཚོ་དེ་ཡང་སྐམས་པར་

འགྱུར་ཏེ། མཚོ་བསྐམས་པའི་ནང་དུ་ཀླུའི་རྒྱལ་པོ་ཤི་བའི་རུས་པ་རི་ལྟ་བུར་འདུག་

དགེ་འདུན་དགྲ་བཅོམ་འཕེལ་སོགས།

པར་འགྱུར་རོ། །མ་འོངས་པའི་དུས་ན་སངས་རྒྱས་བྱམས་པ་འཁོར་ལྔ་བརྒྱ་དང་

ཐབས་ཅོག་ཏུ་ཀླུའི་རྒྱལ་པོ་ཨེ་ལའི་འདབ་ཀྱི་རུས་པའི་དྲུང་དུ་གཤེགས་ཏེ་ཀླུའི་རྒྱལ་

པོ་ཨེ་ལའི་འདབ་ཀྱི་སྐྱེས་པའི་རབས་བརྗོད་པས་བྱམས་པའི་འཁོར་དགེ་སློང་ལྔ་

བརྒྱ་པོ་དེ་དག་ཐམས་ཅད་ཀྱིས་དགྲ་བཅོམ་པའི་འབྲས་བུ་ཐོབ་པར་འགྱུར་རོ། །

དེ་ནས་དགེ་སློང་དེ་དག་ཡུལ་གན་དྷ་རར་ཕྱིན་ནས་ལོ་གཉིས་ཀྱི་པར་དུ་

གནས་སོ། །ལོ་གསུམ་པའི་ཚེ་ཡུལ་དེའི་རྒྱལ་པོ་དད་པ་ཅན་ཞིག་ཡོད་པས་འཆི་བར་

འགྱུར་རོ། །རྒྱལ་པོ་དེ་ཤི་བའི་འོག་ཏུ་རྒྱལ་པོ་དེའི་བུ་དད་པ་ཅན་ཞིག་དང་དད་པ་

མེད་པ་ཞིག་རྒྱལ་སྲིད་ལ་བརྟོད་ནས་དམག་གི་གཡུལ་བཀྱེ་ནས། ཕྱོགས་གཉིས་སུ་

ཆད་པར་འགྱུར་རོ། །དེའི་ཚེ་ན་དགེ་སློང་དེ་དག་གི་ནང་ན་དགེ་སློང་དཔའ་བ་བརྟུལ་

ཕོད་པ་ཚམ་ཚོམ་མེད་པར་སྟོང་ཞིག་ཡོད་པས་རྒྱལ་བུ་དད་པ་མེད་པ་དེ་དམག་གིས་

བཏབ་སྟེ་ཕམ་པར་བྱས་ནས་རྒྱལ་བུ་དད་པ་ཅན་དེ་ལ་རྒྱལ་སྲིད་འབུལ་བར་འགྱུར་

རོ། །རྒྱལ་བུ་དད་པ་ཅན་དེས་ཟླ་བ་ལྔ་རྒྱལ་པོ་བྱས་ནས་ཡང་དགེ་སློང་སྟོང་པོ་དེ་

དག་གིས་བསད་ནས་དགེ་སློང་གཅིག་རྒྱལ་པོ་ལ་བཅུག་སྟེ་ལོ་གཉིས་ཀྱི་བར་དུ་

རྒྱལ་པོ་བྱེད་པར་འགྱུར་རོ། །དེའི་ཚེ་ཡུལ་གན་དྷ་རའི་བློན་པོ་དང་ཡུལ་མི་ཐམས་

ཅད་འདུས་ཏེ་གསངས་ནས་ཅིའི་ཕྱིར་ཉི་འོག་གི་མི་བདག་ཅག་གི་ཡུལ་དུ་བྲོས་པ། 

ངན་པ་འདིས་བདག་ཅག་གི་རྒྱལ་པོ་གསད་དོ་ཞེས་གྲོས་བྱས་ནས་འཕྲལ་ལ་དམག་

དྲངས་ཏེ་རྒྱལ་པོ་གཏུབས་པར་འགྱུར་རོ། །དེའི་ཚེ་ཡུལ་གན་དྷ་ར་ན་གནས་པའི་དགེ་

སློང་ཐམས་ཅད་མཐོང་དགུ་བསད་དེ་དགེ་སློང་གང་ཞིག་ཡུལ་དབུས་སུ་བྲོས་ཏེ་ཐར་

པ་དེ་འབའ་ཞིག་གསོན་པར་འགྱུར་རོ། །དེའི་འོག་ཏུ་ཡུལ་དབུས་མ་གཏོགས་པར་

བསྟན་པའི་གཏད་རབས་དང་། དེ་དག་གི་བྱུང་རིམ།

འཛམ་བུའི་གླིང་འདི་ན་དད་པ་མེད་པ་གསུམ་འབྱུང་བར་འགྱུར་ཏེ། སིག་ནི་ལ་

སོགས་པ་མང་པོ་ཞིག་གིས་རྒྱལ་པོ་ན་ཏི་ཟིག་གི་རྒྱལ་པོ་བྱེད་པར་འགྱུར་རོ། །དྲུ་གུ་

རུས་སྣ་ཚོགས་དུ་མིའི་རྒྱལ་པོ་ནི་དྲུ་གུས་བྱེད་པར་འགྱུར་རོ། །གཞན་མང་པོ་ཞིག་

གི་རྒྱལ་པོ་ནི་བོད་ཀྱི་རྒྱལ་པོ་བྱེད་པར་འགྱུར་རོ། །རྒྱལ་པོ་དེ་གསུམ་ཀ་ནི་ཡང་

སེམས་མཐུན་པར་འགྱུར་རོ། །རྒྱལ་པོ་དེ་གསུམ་ལ་དམག་དཔའ་བ། བརྟུལ་བོད་པ་

སུམ་འབུམ་ཞིག་ཡོད་པས་ཡུལ་དབུས་མ་གཏོགས་པ། གཞན་ཡང་དག་པའི་ལྟ་བའི་

ཛིན་པའི་ཡུལ་ཐམས་ཅད་བཅོམ་ནས་མི་མང་པོ་ཁ་བཏགས་ནས་གྲོང་ལ་སོགས་པ་

ཡང་སྟོངས་པར་འགྱུར་རོ། །

དེ་ནས་རྒྱལ་པོ་དེ་གསུམ་འདུས་ནས་ཡུལ་དབུས་སུ་དམག་དྲངས་ཞེས་གྲོས་

བྱེད་པར་འགྱུར་རོ། །དེའི་ཚེ་ན་ཡུལ་དབུས་ཀཽ་ཤཱམཱི་ཞེས་བྱ་བར་རྒྱལ་པོ་བཟོད་

དཀའ་ཞེས་བྱ་བ་ཞིག་འབྱུང་བར་འགྱུར་ཏེ། དེ་བཙས་པའི་ཚེ་ཁྲག་གི་ཆར་པ་ཡང་

འབབ་ལག་པ་གཉིས་ཀྱང་གྲུ་མོ་མན་ཆད་ཁྲག་གིས་བསྐུས་པ་ལྟ་བུར་དམར་བ་ཞིག་

ཡིན་ནོ་དེའི་བློན་པོ་ཡན་ལག་མཆོག་དང་ལྡན་པ་ལྔ་བརྒྱ་དང་དམག་མི་གཡུལ་ངོར་

དཔའ་བ་ཉིས་འབུམ་བྱུང་བར་འགྱུར་རོ། །དེའི་ཚེ་ཏ་ཟིག་གི་རྒྱལ་པོ་ལ་སོགས་པ་

གསུམ་ཡུལ་དབུས་ཀ་ཽཤཱམཱིར་སོད་ནས་རྒྱལ་པོ་བཟོད་དཀའ་ཚོལ་བར་བྱེད་དོ། །དེ་

ནས་རྒྱལ་པོ་བཟོད་དཀས་དེ་སྐད་ཐོས་ནས་དམག་དང་ཆས་ཏེ་རྒྱལ་པོ་དེ་དག་གི་

མདུན་དུ་བསྒུགས་ནས་ཟླ་བ་གསུམ་གྱི་བར་དུ་རྒྱུན་དུ་གཡུལ་ཆེན་པོ་སྤྲད་པ་དང༌། 

རྒྱལ་པོ་དད་པ་མེད་པ་དེ་གསུམ་དམག་དང་བཅས་ཏེ་གཏན་མེད་པར་བརླག་པར་

འགྱུར་རོ། །རྒྱལ་པོ་བཟོད་དཀའ་དམག་དང་བཅས་པ་སླར་ཡུལ་དུ་འཁོར་ནས་རྒྱལ་

དགེ་འདུན་དགྲ་བཅོམ་འཕེལ་སོགས།

པོ་དེ་འདི་སྙམ་དུ་བདག་གིས་མི་མང་པོ་ཁ་བཏགས་ན། བདག་གི་འགྲོ་བ་ནི་ཇི་ལྟ་བུ་

ཞིག་ཏུ་སྐྱེ་བར་འགྱུར། ནམ་ཞིག་ངན་སོང་གསུམ་ལས་ཐར་པར་འགྱུར་སྙམ་དུ་

འགྱོད་པ་སྐྱེ་བར་འགྱུར་རོ། །

དེ་ནས་རྒྱལ་པོ་དེ་ལ་བློན་པོ་རྣམས་ཀྱིས་གསོལ་བ། མ་བསྙེངས་པར་དམར་

བུ་ཅན་གྱི་ཡུལ་ན་དགེ་སློང་ཤིར་ཤ་ཀ་ཞེས་བགྱི་བ་སྡེ་སྣོད་གསུམ་ལ་མཁས་པ་

ཞིག་བཞུགས་པས་དེ་སྤྱན་དྲོངས་དང༌། དེས་ལྷ་ཁྱོད་ཀྱི་ལས་ངན་པ་དེ་བཤགས་པར་

འགྱུར་རོ་ཞེས་སྨྲ་བར་འགྱུར་ལ། རྒྱལ་པོས་བྱང་དགེ་སློང་དེ་སྤྱན་དྲངས་ནས། དེའི་

མདུན་དུ་ལས་ངན་པ་ཇི་ལྟར་བྱས་པ་ཐམས་ཅད་ལོ་རྒྱུས་སྨྲ་བར་འགྱུར་རོ། །དགེ་

སློང་དེས་ཀྱང་འདི་སྐད་དུ་རྒྱལ་པོ་ཁྱོད་ཀྱིས་ཤིན་ཏུ་མ་ལེགས་པ་བྱས་ཀྱི་ཆེ་ཐང་དུ་

འགྱོད་ལ། འཛམ་བུའི་གླིང་གི་དགེ་སློང་ཐམས་ཅད་འདིར་སྤྱན་དྲོངས་ལ་རྟག་ཏུ་ཡོ་

བྱད་ལྔ་ཕུལ་ཏེ། སྐྱབས་སུ་འགྲོ་བ་དང་ཉིན་གཅིག་བཞིན་དུ་དགེ་འདུན་གྱི་མདུན་དུ་

སྡིག་པ་ཤོགས་ཤིག ། ཁྱོད་ཀྱིས་མི་མང་པོ་ཁ་བཏགས་པའི་ལས་བསྲབས་པར་

འགྱུར་རོ་ཞེས་སྨྲ་བར་འགྱུར་རོ། །

དེ་ནས་དེའི་ཚེ་རྒྱལ་པོ་དེས་ཡུལ་ཡུལ་གྱི་དགེ་སློང་རྣམས་སྤྱན་འདྲེན་པ་

གཏོང་བར་འགྱུར་རོ། །དགེ་སློང་རྣམས་ཀྱིས་ཀྱང་ཡུལ་ཀ་ཽཤཱམཱི་ཞེས་བྱ་བ་ན་རྒྱལ་པོ་

བཟོད་དཀའ་ཞེས་བྱ་བ་དགེ་འདུན་ལ་ཡོ་བྱད་ལྔ་འབུལ་བ་ཞིག་ཡོད་དོ་ཞེས་ཐོས་

ནས་ཡི་རངས་ཏེ། ཡུལ་ཀཽ་ཤཱམཱི་ཞེས་བྱ་བར་འགྲོ་བར་འགྱུར་རོ། །དེའི་ཚེ་ཡུལ་ཀཽ་

ཤཱམཱིར་དགེ་སློང་འབུམ་འདུ་བར་འགྱུར་རོ། །དེ་ནས་ཚེས་བཅོ་ལྔའི་ནུབ་མོ་དགེ་སློང་

རྣམས་གསོ་སྦྱོང་ལ་འདུས་ཏེ་དགེ་སློང་ཤིང་ཤ་ཀ་བོས་ནས་ཁྱེད་ཀྱིས་སོ་སོར་ཐར་

བསྟན་པའི་གཏད་རབས་དང་། དེ་དག་གི་བྱུང་རིམ།

པའི་མདོ་ཐོན་ཅིག་ཅེས་སྨྲ་བར་འགྱུར་རོ། །དགེ་སློང་ཤིར་ཤ་ཀས་ཀྱང་འདི་སྐད་དུ་

ཁྱེད་རྣམས་ལ་སོ་སོར་ཐར་པས་ཅི་ཞིག་བྱ། མི་སྣ་དང་རྣ་བ་གཅད་པ་ལ་མེ་ལོང་གིས་

ཅི་ཞིག་བྱ་ཞེས་སྨྲ་བར་འགྱུར་རོ། །

དེ་ནས་དེའི་ཚེ་དགེ་སློང་དེ་དག་གི་ནང་ན་དགྲ་བཅོམ་བ་སུ་ཏ་ར་ཞེས་བྱ་བ་

ལངས་ནས་སེང་གེ་ལྟ་བུའི་སྐད་ཀྱིས་དགེ་སློང་ཤིར་ཤ་ཀ་ལ་འདི་སྐད་ཅེས་ཁྱོད་ཅིའི་

ཕྱིར་དེ་སྐད་ཅེས་སྨྲ་ཁོ་བོ་ནི་བདེ་བར་གཤེགས་པས་བཀའ་སྩལ་པ་བཞིན་བསླབ་པ་

ཅིག་ཀྱང་མ་ཉམས་སོ་ཞེས་སྨྲས་པ་དང༌། དགེ་སློང་ཤིར་ཤ་ཀ་ཤིན་ཏུ་སྐྱེངས་པར་

འགྱུར་རོ། །དེ་ནས་དགེ་སློང་ཤིང་ཤཀའི་སློབ་མ་ཨ་ཀན་བི་ཞེས་བྱ་བས་དགྲ་བཅོམ་

པ་དེ་ལ་འདི་སྐད་དུ་ཁྱོད་ཅིའི་ཕྱིར་ངའི་སློབ་དཔོན་ལ་མི་མད་སྔར་དེ་སྐད་སྨྲ་ཞེས་

ཁྲོས་ནས་ལག་པ་གཉིས་ཀྱིས་སྒོ་གཏན་བླངས་ནས་དགྲ་བཅོམ་པ་དེ་གསོད་པར་

འགྱུར་རོ། །དེ་ནས་དགྲ་བཅོམ་པ་དེའི་སློབ་མ་དགེ་སློང་ཀ་ར་ཏ་ཞེས་བྱ་བས་ཀྱང་

རང་གི་སློབ་དཔོན་གསད་པར་མཐོང་ནས་ཤིན་ཏུ་ཁྲོས་ཏེ་དབྱུག་པ་བླངས་ནས་དགེ་

སློང་ཤིར་ཤ་ཀ་གསོད་པར་འགྱུར་རོ། །དེའི་ཚེ་དགེ་སློང་དག་རིམ་གྱིས་ཁྲོས་ནས་

ཕྱོག་གཉིས་སུ་ཆད་ནས་གཅིག་གིས་གཅིག་གསོད་། པར་འགྱུར་རོ། །

དེ་ནས་སུམ་ཅུ་རྩ་གསུམ་གྱི་ལྷ་ཐམས་ཅད་དེར་ལྷགས་ཏེ། དགེ་སློང་ཤི་བའི་

རོ་དེ་དག་མཐོང་ནས་དུད་མོས་འདེབས་ཤིང་མཆོད་པ་བྱེད་པར་འགྱུར་རོ། །དགེ་

སློང་དེ་དག་གིས་གོས་ཁ་དོག་བསྒྱུར་བ་དང་སྐྲ་དང་སེན་མོ་ཡང་ལྷའི་གནས་སུ་ཁྱེར་

བར་འགྱུར་རོ། །དེའི་ཚེ་ཡུལ་དེར་རླུང་དམར་ནག་པོ་དང༌། སེར་པོ་དང་འདྲེས་པ་

ལྡང་ཞིང་དུས་དུས་སུ་མེའི་ཆར་པ་འབབ་པ་དང་ས་གཡོ་བ་དང༌། འུར་སྒྲ་དང་ཏུག་

དགེ་འདུན་དགྲ་བཅོམ་འཕེལ་སོགས།

ཅོམ་དག་ཀྱང་འབྱུང་བར་འགྱུར་རོ། །

དེ་ནས་རྒྱལ་པོ་དེས་སྐྱ་རེངས་ཤར་བའི་ཚེ་འདི་ལྟར་དགེ་སློང་ཐམས་ཅད་ཁ་

བཏགས་པ་མཐོང་ནས། མྱ་ངན་གྱིས་གདུངས་པའི་རྒྱུས་མིག་གིས་རེས་འགའ་ནི་

མཐོང་རེས་འགའ་ནི་མི་མཐོང་བར་འགྱུར་བ་བཞིན་དུ་མྱོང་ལ། གཙུག་ལག་ཁང་དུ་

བརྒྱུགས་ནས་ཆོ་ངེས་བཏབ་སྟེ། དགྲ་བཅོམ་པ་དང་དགེ་སློང་སྡེ་སྣོད་གསུམ་པའི་

མིང་ནས་འབོད་ཅིང་དེ་གཉིས་ཀྱི་རོ་པང་གིས་འཁྱུད་དེ། འདི་སྐད་དུ་ཀྱེ་སྡེ་སྣོད་

གསུམ་པ་ཁྱོད་ནི་བདེ་བར་གཤེགས་པའི་དམ་པའི་ཆོས་ཀྱི་མཛོད་འཛིན་པ་ལགས། 

ཀྱེ་དགྲ་བཅོམ་པ་ཁྱོད་ནི་བདེ་བར་གཤེགས་པའི་བསླབ་པའི་གཞི་འཛིན་པ་ལགས་ན། 

ད་ཁྱེད་གཉིས་ནོངས་པས་འཇིག་རྟེན་འདི་སྟོངས་པར་གྱུར་ཏོ་ཞེས་སྨྲ་བར་འགྱུར་

རོ། །དམ་པའི་ཆོས་ནུབ་པའི་ནུབ་མོ་སུམ་ཅུ་རྩ་གསུམ་པའི་ལྷ་རྣམས་ཀྱང་ལྟ་མ་ཡིན་

གྱིས་ཕམ་པར་བྱས་ནས་འབྲོས་པར་འགྱུར་རོ། །དེ་ཉིད་ཀྱི་ནུབ་མོ་ལྷ་རྟག་ཏུ་མྱོས་

པའི་ནང་ནས་ལྷ་འདི་ནི་ཞེས་བྱ་བ་འཆི་འཕོ་བར་འགྱུར་རོ། །དེ་ནས་འཛམ་བུའི་གླིང་

དེའི་བུ་རམ་ཤིང་དང༌། རྒུན་དང་སྦྲང་རྩི་ཐམས་ཅད་ཀྱང་ནུབ་པར་འགྱུར་རོ། །བདུད་

དབང་སྒྱུར་ཞེས་བྱ་བ་ཡང་འཆི་བར་འགྱུར་ཏེ། དེ་ནས་ནས་དང་གྲོ་དང་འབྲས་ཐམས་

ཅད་ནུབ་པར་འགྱུར་ཏེ། འཛམ་བུའི་གླིང་གི་མི་རྣམས་ཀྱི་ཟས་སུ་སྲེད་དང་ཁྲེ་རྒོད་

དང་རྩྭའི་འབྲས་བུ་སྣ་ཚོགས་ཟ་བར་འགྱུར་རོ། །དར་དང་ཟ་འོག་དང་མན་ཏྲི་དང༌། 

རས་བཟང་པོ་ལ་སོགས་པ་ཡང་ནུབ་ནས་གོས་སུ་གསོ་རས་དང༌། རེ་ཕྱར་ལ་

སོགས་པ་གྱོན་པར་འགྱུར་རོ། །གསེར་ལ་སོགས་པའི་རིན་པོ་ཆེ་སྣ་ཚོགས་ཀྱི་རྒྱན་

རྣམས་ཀྱང་ནུབ་ནས་རྒྱན་དུ་རྩྭ་ལས་བྱས་པ་ལ་སོགས་པ་ཐེགས་པར་འགྱུར་

བསྟན་པའི་གཏད་རབས་དང་། དེ་དག་གི་བྱུང་རིམ།

རོ། །ཚོན་བཟང་པོ་དང་རོ་ཞིམ་པོ་རྣམས་ཀྱང་ནུབ་པར་འགྱུར་རོ། །དེ་བཞིན་

གཤེགས་པའི་སྐུ་གཟུགས་རྣམས་ཀྱང་ཀླུའི་གནས་སུ་འཁྱེར་བར་འགྱུར་རོ། །ལི་

ཡུལ་གྱི་མཁན་པོ་རྣམས་འདུས་ནས་ལི་རྗེ་བཙུན་ལེགས་ཀྱི་རིང་ལ་ཡོས་བུའི་ལོ་ལ་

བརྩིས་ནས་དེ་ནས་ལོ་བརྒྱ་རྩ་གཉིས་ན་དམ་པའི་ཆོས་ནུབ་པར་འགྱུར་རོ། །དགྲ་

བཅོམ་པ་དགེ་འདུན་འཕེལ་གྱིས་ལུང་བསྟན་པ་རྫོགས་སོ། །

སྟོན་པའི་གཏད་རབས་བདུན་གྱི་བྱུང་རིམ།

འདུལ་བ་ལུང་ཕྲན་ཚེགས་ལས། 

འོད་སྲུངས་ཀུན་དགའ་བོ་དང་ཤ་ནའི་གོས། །

ཉེར་སྦས་དྷཱི་ཏི་ཀ་དང་ནག་པོ་དང་། །

ལེགས་མཐོང་ལ་སོགས་སྟོན་པའི་གཏད་རབས་བདུན། །

ཞེས་གསུངས་པ་ལྟར། སྟོན་པ་ཐུགས་རྗེ་ཅན་གྱི་བསྟན་པ་རིན་པོ་ཆེ་འདི་ཉིད་

བཅོམ་ལྡན་འདས་ཀྱི་ཉན་ཐོས་གཅིག་ནས་གཅིག་ལ་གཏད་དེ་བྱུང་བའི་རིམ་པ་ནི། 

འོད་སྲུངས་དང་། ཀུན་དགའ་བོ། ཤ་ནའི་གོས་ཅན། ཉེར་སྦས། དྷཱི་ཏི་ཀ །ནག་པོ། 

ལེགས་མཐོང་ཆེན་པོ་སྟེ་བདུན་ཡིན། 

བསྟན་པའི་གཏད་རབས་དང་པོ། 

འོད་སྲུངས་ཆེན་པོ་ནི། འོད་སྲུངས་ཆེན་པོའི་རིགས་སུ་འཁྲུངས་ཤིང་། 

མཚན་ལ་བྲམ་ཟེ་ནྱ་གྲོ་ངྷ་སྐྱེས་དང་། ཆུང་དུས་ནས་འདོད་པ་སྤངས་པ་ཞིག་ཡིན་པ་

ལ། ཡབ་ཀྱིས་བག་མ་ལེན་པར་བརྩམས་པ་ན་རང་ཉིད་ཀྱིས་འཛམ་བུ་ཆུ་གསེར་

ལས་བུད་མེད་བཟོས་ཏེ། འདི་འདྲ་རྙེད་ན་ལེན་ཟེར་བ་ན། ཡབ་གཡོག་འཁོར་དང་

བཅས་པས་ཕྱོགས་བཞིར་བཙལ་བས། བྲམ་ཟེ་སེར་སྐྱའི་བུ་མོ་བཟང་མོ་ཞེས་བྱ་དེ་

བས་ལྷག་པ་རྙེད་པས་བག་མར་བླངས་སོ། །དེ་ནས་དེ་གཉིས་ལོ་མང་མིང་སྲིང་གི་

བསྟན་པའི་གཏད་རབས་དང་། དེ་དག་གི་བྱུང་རིམ།

འདུ་ཤེས་ཀྱིས་ཉེ་བར་གནས་ཀྱང་། ཚངས་སྤྱོད་དག་པའི་ཁྲིམས་སྲུང་བ་དང་། ཕ་མ་

གཉིས་འདས་པའི་འོག་ནྱ་གྲོ་ངྷ་སྐྱེས་ཀྱིས་ཞིང་ལས་སོགས་ཕྱིའི་བྱ་བར་བལྟས། 

སེར་སྐྱ་བཟང་མོས་ནང་གི་ལས་ལ་བལྟས་པ་ན་ཐམས་ཅད་སྡུག་བསྔལ་བར་མཐོང་

ནས། འབྱོར་བ་ཐམས་ཅད་སྦྱིན་པ་དང་། གཉེན་བཤེས་ལ་སྟེར་བ་སོགས་ཀྱིས་བྲན་

ཕོ་མོ་དང་དུད་འགྲོ་དག་ཀྱང་དབུལ་ཕོངས་ཀྱིས་མི་མནར་བར་བྱས་ནས། ཁྱིམ་གྱི་

ཕྱི་རོལ་ཏུ་རས་ཡུག་རེ་ཁྱེར་ཏེ་ཅི་བདེར་ལམ་དུ་ཞུགས་ནས་སོ་སོར་གྱེས་སོ། །

སེར་སྐྱ་བཟང་མོ་མུ་སྟེགས་རྫོགས་བྱེད་ལས་རབ་ཏུ་བྱུང་བ་དང་འདོད་པ་ལ་

སོགས་སྤྱད་པས་བཞིན་མི་སྡུག་པར་གྱུར་ནས་ངལ་བས་དུབ། ཕྱིས་སུ་ནང་པར་

ཞུགས་ནས་དགྲ་བཅོམ་པའི་གོ་འཕང་ཐོབ་བོ། །

ནྱ་གྲོ་ངྷ་སྐྱེས་སྟོན་པ་དྲུག་པོས་ལམ་བསྟན་པ་དང་རང་ཉིད་ཀྱིས་དྲིས་ཀྱང་

ཡིད་མ་མགུ་ནས། བཅོམ་ལྡན་འདས་རྒྱལ་པོའི་ཁབ་ཏུ་བུ་མང་གི་མཆོད་རྟེན་ན་

བཞུགས་པ་མཐོང་བས་ཡིད་མགུ་ནས་བདག་གི་སྟོན་པའོ། །བདག་ནི་ཁྱོད་ཀྱི་ཉན་

ཐོས་སོ་ཞེས་སྟོན་པའི་ཞབས་ལ་ཕྱག་བྱས་པས་སྟོན་པས་ཀྱང་། ཁས་བླངས་ཀྱི་དེ་

ཁོ་ནར་རབ་ཏུ་བྱུང་ཞིང་བསྙེན་པར་རྫོགས་ནས་བཀའ་སྩལ་པ། འོད་སྲུངས་དེ་ལྟ་

བས་ན་འདི་ལྟར་བསླབ་པར་བྱ་སྟེ། ཉེ་བར་ལེན་པའི་ཕུང་པོ་ལྔ་པོ་རྣམས་ལ་སྐྱེ་བ་དང་

འཇིག་པས་རྗེས་སུ་གནས་པས་བལྟ་བར་བྱའོ། །ཞེས་སོགས་གསུངས་པ་ལྟར་

བསྒོམས་པས་ཉི་མ་དེ་ཉིད་ལ་རྒྱུན་ཞུགས་ཐོབ་ཅིང་། ཞག་བརྒྱད་པར་སློབ་པའི་ལམ་

འདས་ཤིང་ཉི་མ་དགུ་པར་དགྲ་བཅོམ་ཐོབ་བོ། །ཁྱད་པར་ཐོས་པ་གཞན་རྣམས་ལས་

ཀྱང་ཆེས་ཁྱད་པར་ཐོབ་པས་འོད་སྲུངས་ཆེན་པོ་ཞེས་གྲགས། སྦྱངས་པའི་ཡོན་ཏན་

དགེ་འདུན་དགྲ་བཅོམ་འཕེལ་སོགས།

བཅུ་གཉིས་ལ་རྟག་ཏུ་གནས་པས། སྟོན་པས་སྦྱངས་པའི་ཡོན་ཏན་གྱི་མཆོག་ཏུ་ལུང་

བསྟན། སྟོན་པ་སྐུ་མྱ་ངན་ལས་འདས་ཁར་སྟོན་པས་ཉིད་ཀྱི་སྣམ་སྦྱར་འོད་སྲུངས་

ཆེན་པོ་ལ་གནང་ནས་རྒྱལ་ཚབ་ཆེན་པོར་བསྐོས་པ་ཡིན་ནོ། །

དེ་ནས་འོད་སྲུངས་ཆེན་པོས་བཅོམ་ལྡན་འདས་མྱ་ངན་ལས་འདས་པའི་རྗེས་

སུ། དགེ་སློང་གི་དགེ་འདུན་དག་བསྡུས་ཤིག་ཅེས་བསྒོས་ནས་གནྡི་བརྡུངས་པས་

དགྲ་བཅོམ་པ་བ་ལང་དག་མ་གཏོགས་ཐམས་ཅད་འདུས་སོ། །མངོན་ཤེས་ཀྱིས་

བརྟག་པས་བ་ལང་དག་མ་འབྱོར་བ་མཁྱེན་ནས་གདན་འདྲེན་པར་གང་པོ་བཏང་བས། 

སྔར་སངས་རྒྱས་ཞེས་བརྗོད་པ་ལ་ད་ནི་འོད་སྲུངས་ལ་སོགས་པ་ཞེས་ཅིའི་ཕྱིར་

སྨྲའམ། ཐུགས་རྗེ་ཆེན་པོ་དབྱིངས་སུ་འདས་ནས་མ་བཞུགས་སམ་ཞེས་དྲིས་པས། 

གང་པོས། 

བློ་ལྡན་བསྟན་པ་གནས་བྱའི་ཕྱིར། །

ཉན་ཐོས་དགེ་འདུན་ཚོགས་ནས་ནི། །

དེ་དག་དེར་ནི་འདུས་གྱུར་ཏེ། །

ཁྱོད་ལ་སྡོད་ཅིང་དེ་བརྩོན་བྱེད། །

ཅེས་གསུངས་པས། གང་པོ་ལ་ལན་གྱི་ཚིགས་སུ་བཅད་པ་སྨྲས་ཏེ། བདག་

ནི་ཞི་བ་ཡང་སྲིད་མེད་པར་འགྲོ་གསུངས་ནས་རྫུ་འཕྲུལ་སྣ་ཚོགས་བསྟན་ཏེ་མྱ་ངན་

ལས་འདས་སོ། །

དེ་ནས་འོད་སྲུངས་ཆེན་པོས་སྟོན་པའི་བཀའ་འསྡུ་བར་བགྲོས་ནས། བརྟགས་

པ་ན་ཀུན་དགའ་བོ་ལ་དྲི་མ་དང་བཅས་པར་མཁྱེན་ནས། འདུལ་ཕྱིར་འཕགས་པ་མ་

བསྟན་པའི་གཏད་རབས་དང་། དེ་དག་གི་བྱུང་རིམ།

འགག་པ་ལ་བསྒོས་པས། མངོན་ཤེས་ཀྱིས་བརྟགས་པས་དེ་ལྟར་མཁྱེན་ནས་ཁྱོད་

ལྷན་ཅིག་དགེ་འདུན་གྱི་ནང་དུ་འདུག་པར་མི་བྱའོ་ཞེས་གསུངས་པར། ཀུན་དགའ་

བོས། བདག་འཚོ་བ། སྤྱོད་པ། ལྟ་བ་མ་ཉམས་པ་ལགས་པས་ཅི་ཉེས་ཟེར་བས། འོད་

སྲུངས་ཆེན་པོས། ཉེས་པ་བརྒྱད་དམ་བཅུ་བཏོན་ཏེ་གྲལ་ནས་ཕུད་པས། བྲི་ཛིའི་

ཡུལ་དུ་བྱོན་ཅིང་གནས་དེར་ཀུན་དགའ་བོའི་སློབ་མ་དགྲ་བཅོམ་པ་ཞིག་དང་འཕྲད་

པར་དེས་མངོན་ཤེས་ཀྱིས་ཀུན་དགའ་བོ་དྲི་མ་ཅན་དུ་རིག་ནས། ཀུན་དགའ་བོ་ལ། 

གོ་ཏམ་ཁྱོད་ནི་བག་མེད་མ་མཛད་པར། །ཤིང་དྲུང་ཐིབས་པོ་བརྟེན་ནས་མྱ་ངན་

འདས། །ཐུགས་ལ་བཞག་སྟེ་བསམ་གཏན་མཛོད་ཅིག་དང་། རིང་པོར་མི་ཐོགས་ཞི་

བའི་གནས་ཐོབ་འགྱུར། །ཞེས་ཞུས་པས་ཐུགས་མཉམ་པར་གཞག་པས་སྒྲིབ་པ་

སྦྱངས་ཏེ་དགྲ་བཅོམ་པ་ཐོབ། 

དེ་ནས་འོད་སྲུངས་ཆེན་པོས་མཁྱེན་ཏེ་གདན་ཞུ་གནང་ཞིང་། དགྲ་བཅོམ་ལྔ་

བརྒྱ་འདུས་པའི་དབུས་སུ། སེང་གེའི་ཁྲི་བཤམས། དགྲ་བཅོམ་པ་ལྔ་བརྒྱའི་སྣམ་

སྦྱར་བཏིངས་ནས་ཆོས་ཀྱི་ཚུལ་དང་མཐུན་པར་འཕགས་པ་ཀུན་དགའ་བོ་ཁྲི་ལ་

བཞུགས། སྟོན་པའི་རྣམ་ཐར་དྲན་བཞིན་འདི་སྐད་བདག་གིས་ཐོས་པ་དུས་གཅིག་ན། 

བཅོམ་ལྡན་འདས་ཡུལ་ཝཱ་རཱཎསཱིའི་དྲང་སྲོང་སྨྲ་བ་རི་དྭགས་ཚལ་ན་བཞུགས་སོ། །དེ་

ནས་བཅོམ་ལྡན་འདས་ཀྱིས་བཀའ་སྩལ་བ། ཞེས་སོགས་ཀྱིས་མདོ་སྡེ་སྡེ་སྣོད་

བསྡུས་ཤིང་། མདོ་སྡེ་ཚངས་པའི་དབྱངས་ཀྱི་བསྒྲགས་པས་ལྷ་དང་མི་དང་ལྷ་མིན་

དང་བཅས་པ་སངས་རྒྱས་དྲན་བཞིན་གཟིར་བར་གྱུར། ལ་ལ་ཆོས་ཉིད་ཡིད་ལ་བྱེད་

པ་སོགས་བྱུང་། གཉིས་པ་འཕགས་པ་ཉེ་བར་འཁོར་འདུལ་བ་སྡུད་པ་པོར་བསྐོས་

དགེ་འདུན་དགྲ་བཅོམ་འཕེལ་སོགས།

ནས་སྔར་བཞིན་ཁྲི་ལ་བཞུགས་ནས། སྟོན་པས་ཤམ་ཐབས་ཟླུམ་པོར་བགོ་བ་ལ་

བསླབ་པར་བྱའོ་ཞེས་འདུལ་བའི་སྡེ་སྣོད་བསྡུས་པས་ལོ་བཅུ་གཉིས་ཀྱི་བར་དགེ་

འདུན་ལ་ལྟུང་བའི་སྒོ་མི་འབྱུང་བར་གསུངས། 

དེ་ནས་གསུམ་པ་ཉན་ཐོས་ཆེན་པོ་འཕགས་པ་འོད་སྲུངས་ཁྲི་ལ་བཞུགས་

ནས་མངོན་པ་བསྡུས་པ་སོགས་བསྟན་པའི་བྱ་བ་ལེགས་པར་བསྒྲུབས་ཟིན་ནས། 

ཀུན་དགའ་བོ་ལ་བསྟན་པ་གཏད་དེ། ཁྱོད་ཀྱིས་ཀྱང་ཤ་ནའི་གོས་ཅན་ལ་བསྟན་པ་

གཏོད་ཅིག་ཅེས་གསུངས་ནས། ལྷོ་ཕྱོགས་ཀྱི་རི་བོ་བྱ་རྐང་ཅན་ཞེས་བྱ་བ་རི་གསུམ་

འདུས་པའི་དབུས་སུ་བྱོན་ནས་རྫུ་འཕྲུལ་སྣ་ཚོགས་བསྟན་ཏེ། རྩྭའི་གདན་ལ་སྐྱིལ་མོ་

ཀྲུང་བཅོས། བཅོམ་ལྡན་འདས་ཀྱིས་གནང་བའི་ཕྱག་དར་ཁྲོད་ཀྱི་སྣམ་སྦྱར་བཞེས་

ཏེ། ཇི་སྲིད་རྒྱལ་བ་བྱམས་པས་འཇིག་རྟེན་དུ་ཆོས་ཀྱི་འཁོར་ལོ་བསྐོར་བའི་མཛད་

པ་མ་བསྟན་གྱི་བར་དུ་སྐུ་ལུས་མི་ཉམས་པར་བྱིན་གྱིས་བརླབས་ཏེ་མྱ་ངན་ལས་

འདས་སོ། །

གཏད་རབས་གཉིས་པ། 

ཀུན་དགའ་བོ་ནི། སྟོན་པ་བཅོམ་ལྡན་འདས་ཀྱི་ཡབ་ཟས་གཙང་མ་ལ་གཅུང་

པོ་གསུམ་ཡོད་པའི་ནང་གི་བདུད་རྩིའི་ཟས་ཀྱི་སྲས་ཡིན་ལ། སངས་རྒྱས་དགུང་ལོ་

ཞེ་གཅིག་ཏུ་ཕེབས་པའི་སྐབས་ཡབ་ཟས་གཙང་གིས་ཕོ་བྲང་དུ་གདན་དྲངས་ཏེ་

ཕེབས་སྐབས། ཀུན་དགའ་བོ་དགུང་ལོ་དྲུག་ལ་ཕེབས་ཡོད། སྟོན་པ་བཅོམ་ལྡན་

འདས་འཁྲུངས་ཡུལ་ནས་མཉམ་ཡོད་དུ་ཕྱིར་ཕེབས་སྐབས་རྗེས་སུ་འབྲངས་པས་

མཉམ་དུ་ཁྲིད་དེ། འོད་སྲུངས་ཆེན་པོ་ལ་གཏད་ནས་རབ་ཏུ་བྱུང་། ཀུན་དགའ་བོས་

བསྟན་པའི་གཏད་རབས་དང་། དེ་དག་གི་བྱུང་རིམ།

བཅོམ་ལྡན་འདས་ཀྱི་ཉེ་གནས་ལོ་ཉེར་ལྔའི་རིང་མཛད་པར་གྲགས་ཤིང་། བཅོམ་ལྡན་

འདས་དགུང་ལོ་ལྔ་བཅུ་ང་ལྔ་དང་ཀུན་དགའ་བོ་དགུང་ལོ་ཉི་ཤུར་ཕེབས་སྐབས། 

ཀུན་དགའ་བོས་བཅོམ་ལྡན་འདས་ལ་ཆ་རྐྱེན་གནང་ན་ངས་ཉེ་གནས་ཞུས་ཆོག་ཅེས་

ཁས་ལེན་ཞུས་པ་ལྟར། དགེ་སློང་རྣམས་ཀྱིས་བཅོམ་ལྡན་འདས་ལ་ཞུས་པའི་ཚེ། 

བཅོམ་ལྡན་འདས་ཐུགས་མཉེས་ནས་ཆ་རྐྱེན་གསུམ་པོ་ཞལ་གྱིས་བཞེས་ཏེ་ཉེ་

གནས་སུ་བསྐོས། སྐབས་དེར་ཕྱི་རབས་ཀྱི་གདུལ་བྱ་རྣམས་ལ་དམིགས་ཏེ་ཀུན་

དགའ་བོས་བཏོན་པའི་ཆ་རྐྱེན་གསུམ་ནི། དང་པོ། བཅོམ་ལྡན་འདས་ཀྱིས་མ་བཞེས་

པའི་གསོལ་ཟས་དང་ན་བཟའི་ལྷག་འཕྲོ་མི་གནང་བ། གཉིས་པ། དུས་ནམ་ཡིན་ཀྱང་

སྐུ་མདུན་དུ་ཐད་ཀར་བཅར་ཆོག་པ། གསུམ་པ། རང་ཉིད་བཅོམ་ལྡན་འདས་ཀྱི་དྲུང་

དུ་མེད་སྐབས་ཆོས་མི་གསུངས་པ་བཅས་ཡིན། 

བཅོམ་ལྡན་འདས་མྱ་ངན་ལས་འདས་སྐབས་ཀུན་དགའ་བོས་རྒྱུན་ཞུགས་ཀྱི་

འབྲས་བུ་ཐོབ་ཙམ་ལས་དགྲ་བཅོམ་པའི་འབྲས་བུ་ཐོབ་མེད་པར་བརྟེན། འོད་སྲུངས་

ཆེན་པོས་དགེ་འདུན་གྱི་ཁོངས་ནས་གནས་དབྱུང་བཏང་སྟེ་དམའ་ཕབ་ན་དགྲ་བཅོམ་

པའི་འབྲས་བུ་མྱུར་དུ་ཐོབ་ཐུབ་པར་མངོན་ཤེས་ཀྱིས་གཟིགས་ཏེ། ཉེས་པ་ཆེན་པོ་

བརྒྱད་བགྲངས་ཏེ་དགེ་འདུན་གྱི་གྲལ་ནས་ཕུད། དེ་ནས་བཟུང་དགེ་སློང་དང་། དགེ་

ཚུལ། སློབ་དཔོན་གཅིག་པ་སུས་ཀྱང་གཏམ་མི་སྨྲ་བ་དང་། མཉམ་དུ་ཆོས་དང་ཟང་

ཟིང་གི་ལོངས་སྤྱོད་བྱེད་མཁན་མེད་སྟབས་ཐུགས་སྐྱོ་བ་ཚད་མེད་པ་བྱུང་། 

འོད་སྲུངས་ཆེན་པོས་བསྟན་པ་བསྐྱངས་ཤིང་བྱ་བ་ལེགས་པར་ཟིན་ནས་

འཕགས་པ་ཀུན་དགའ་བོ་ལ་བསྟན་པ་གཏད་དེ་གཤེགས་སོ། །ཀུན་དགའ་བོ་ལ་རྒྱལ་

དགེ་འདུན་དགྲ་བཅོམ་འཕེལ་སོགས།

པོ་མ་སྐྱེས་དགྲས་སངས་རྒྱས་དངོས་དང་འདྲ་བའི་ཉན་ཐོས་སོ་ཞེས་བསྟོད་ཅིང་

བསྔགས་ལ། ལོ་ལྔའི་བར་དུ་འཚོ་བའི་ཡོ་བྱད་ཐམས་ཅད་སྦྱར་ཏེ་སྒྱུ་མ་མཁན་བཏུལ་

བྲམ་ཟེ་ལྔ་བརྒྱ་བདེན་པ་ལ་བཀོད། དུས་གཞན་ཞིག་ན་རྒྱལ་བྱེད་ཚལ་ན་བཞུགས་

པའི་ཚེ། ཁྱིམ་བདག་ཤ་ནའི་གོས་ཅན་གྱིས་དགེ་འདུན་རྣམས་ལ་དུས་སྟོན་བྱས་

སོ། །དེའི་ཚེ་འཕགས་པ་ཀུན་དགའ་བོས་ཁྱེད་ཀྱིས་ཟང་ཟིང་གི་བསྡུ་བ་བྱས་ཟིན་གྱི། 

ད་ནི་ཆོས་ཀྱི་བསྡུ་བ་བྱོས་ཤིག་ཅེས་བཀའ་གནང་བ་དང་། དེས་ཀྱང་འཕགས་པའི་

བཀའ་ལྟར་བགྱིས་སོ་ཞེས་ཁས་བླངས་ནས་བསྙེན་པར་རྫོགས་ཏེ། རིམ་གྱིས་སྡེ་སྣོད་

གསུམ་འཛིན་པ་དང་དགྲ་བཅོམ་པ་གཉིས་ཀའི་ཆ་ལས་རྣམ་པར་གྲོལ་བར་གྱུར་ཏོ། །

དེ་ནས་འཕགས་པ་ཀུན་དགའ་བོས་དགྲ་བཅོམ་པ་ཤ་ནའི་གོས་ཅན་ལ་

གསུངས་པ། སྟོན་པ་ཆེན་པོས་འཕགས་པ་འོད་སྲུངས་ལ་གཏད། འོད་སྲུངས་ཆེན་

པོས་ང་ལ་གཏད་པས་ད་ནི་ཁྱེད་ལ་བསྟན་པ་གཏད་དེ་ཁྱེད་ཀྱིས་རྗེས་སུ་གྲོང་ཁྱེར་

བཅོམ་བརླག་གི་བུ་ཉེར་སྦས་ལ་གཏད་ལ་རབ་ཏུ་བྱུང་བར་གྱིས་ཤིག་གསུངས་ནས་

མྱ་ངན་ལས་འདས་སོ། །

གཏད་རབས་གསུམ་པ། 

འཕགས་པ་ཤ་ནའི་གོས་ཅན་ནི་གོང་དུ་ཞུས་པ་ལྟར་འཕགས་པ་ཀུན་དགའ་

བོའི་དྲུང་ནས་རབ་ཏུ་བྱུང་སྟེ། བསྙེན་པར་རྫོགས་ཤིང་སྡེ་སྣོད་གསུམ་འཛིན་པ་ལ་

སོགས་པའི་བསྟན་པའི་བྱ་བ་རྣམས་སྐུ་ཚེ་སྟོད་དུ་ནོར་གྱིས་བསྒྲུབ། སྐུ་ཚེ་སྨད་དུ་

འཕགས་པ་ཀུན་དགའ་བོས་བཀའ་བསྒོས་པ་བཞིན་མཛད་པས་རྣམ་པར་གྲོལ་བ་

ཐོབ་པར་གྱུར། 

བསྟན་པའི་གཏད་རབས་དང་། དེ་དག་གི་བྱུང་རིམ།

འཕགས་པ་ཀུན་དགའ་བོས་དགེ་འདུན་ཁྲི་ཕྲག་ཙམ་དགྲ་བཅོམ་པའི་གོ་

འཕང་ལ་བཀོད་ནས་མྱ་ངན་འདའ་བར་བཞེད་པ་ལ་རྒྱལ་པོ་མ་སྐྱེས་དགྲའི་གམ་དུ་

མངགས་པ་དང་ལི་ཙ་བི་རྣམས་དང་། རྒྱལ་པོ་གཉིས་གདུང་སྐལ་ཐོབ་པ་ལ་བརྩོན་

པས་རྫུ་འཕྲུལ་གྱིས་གླིང་སྤྲུལ་ནས་བཞུགས་ཤིང་། དུས་ཡུན་ཐང་ངུ་ཞིག་ལ་རབ་

བྱུང་བསྙེན་རྫོགས་མཛད་པས་དགྲ་བཅོམ་པའི་འབྲས་བུ་ཐོབ་པ་ལ་བཀོད། སྐབས་

དེར་དགྲ་བཅོམ་ཉི་མ་གུང་རྒྱལ་བྱ་བ་ཡང་བྱུང་ཞིང་ཁ་ཆེའི་ཡུལ་དུ་ཀུན་དགའ་བོས་

གཏོང་བར་མཛད། 

དེ་ནས་འཕགས་པ་ཤ་ནའི་གོས་ཅན་མཉན་ཡོད་ན་བཞུགས་ཏེ། འཁོར་རྣམ་

བཞི་ལ་ཆོས་བསྟན་པས་དགྲ་བཅོམ་སྟོང་ལ་ཉེ་བ་བྱུང་བས་འཕྲིན་ལས་ཤིན་ཏུ་འཕེལ་

བ་ལ། མི་མ་ཡིན་རྣམས་ཀྱིས་རིམས་ནད་གདུག་པ་ཅན་བཏང་བས་སྐྱེ་བོ་རྣམས་ནད་

ཀྱིས་མནར་ཏེ། སྨན་པས་ཕན་མི་གཏུབ་པར་འཕགས་པ་ཤ་ནའི་གོས་ཅན་སྤྱན་

དྲངས་པས་རྫུ་འཕྲུལ་གྱིས་བཏུལ་ནས། བདེ་བར་མཛད་དེ་ཡུལ་མི་རྣམས་བསླབ་

པའི་གཞི་ལ་འགོད་པར་མཛད། 

དེ་ནས་དུར་ཁྲོད་བསིལ་བ་ཚལ་དུ་བྱོན་པས་འཁོར་རྣམས་མི་སྡུག་པའི་ཏིང་

ངེ་འཛིན་ཐོབ་ཏེ་དགྲ་བཅོམ་པའི་འབྲས་བུ་ཐོབ། དེ་ནས་སྤོས་འཚང་གི་བུ་ཉེར་སྦས་

བསྙེན་པར་རྫོགས་པས་ཞག་བདུན་ནས་དགྲ་བཅོམ་པའི་འབྲས་བུ་ཐོབ་ཅིང་། 

འཕགས་པ་ཀུན་དགའ་བོས་ང་ལ་བསྟན་པ་གཏད་ཅིང་ངས་ཁྱོད་ལ་གཏོད་པར་ལུང་

བསྟན་ཡོད་པས་བསྟན་པ་གཅེས་པར་སྐྱོངས་ཤིག་གསུངས་ནས། འཕགས་པ་ཉེར་

སྦས་ལ་བསྟན་པ་གཏད་དེ་ཡུལ་ཙམ་པ་ཁར་འདས་སོ། །

དགེ་འདུན་དགྲ་བཅོམ་འཕེལ་སོགས།

གཏད་རབས་བཞི་པ། 

འཕགས་པ་ཉེར་སྦས་ཆེན་པོ་འདི་ཉིད་འཕགས་པ་དགྲ་བཅོམ་པ་ཤ་ནའི་གོས་

ཅན་ལས་རབ་ཏུ་བྱུང་ཞིང་བསྙེན་པར་རྫོགས། གདམས་པ་མནོས་ནས་བསྒོམས་

པས་དགྲ་བཅོམ་པའི་གོ་འཕང་ཐོབ། ཤ་ནའི་གོས་ཅན་གྱིས་བསྟན་པ་གཏད་པ་ལྟར། 

བསྟན་པ་སྔར་ལྷག་དར་རྒྱས་སུ་བསྐྱངས་ཤིང་། དབྱར་གནས་མཛད་པ་དང་

གདམངས་ངག་བསྟན་པས་ཟླ་བ་གསུམ་ལ་དགྲ་བཅོམ་པ་ཐོབ་པ་སྟོང་ཕྲག་གཅིག་

ཚང་བར་བྱུང་ཞིང་། དེ་ནས་རིའི་རྒྱལ་པོ་གནྡྷ་རར་བྱོན་ནས་ཆོས་བསྟན་པས་ཀྱང་སྐྱེ་

བོ་དཔག་ཏུ་མེད་པ་བདེན་པ་ལ་བཀོད། 

ཁྱད་པར་གར་མཁན་དཔའ་བོའི་གཙུག་ལག་ཁང་ཞེས་བྱ་བར་སྐྱེ་བོ་འབུམ་

ཕྲག་མང་པོར་ཆོས་བསྟན་པས་བདུད་ཀྱི་རིགས་རྣམས་ཀྱིས་གནོད་ཅིང་འཚེ་བར་

བྱས་ཏེ། ཉིན་བདུན་གྱི་རིང་འབྲས་དང་གོས། གསེར་དངུལ་དང་། རིན་ཆེན་སྣ་བདུན་

སོགས་ཀྱི་ཆར་བབས་ཏེ་ཆོ་འཕྲུལ་སྣ་ཚོགས་བསྟན་པས། སྐྱེ་བོ་མང་པོ་གྲོང་ཁྱེར་དུ་

སོང་བས་ཆོས་ཉན་པའི་འཁོར་རིམ་གྱིས་ཉུང་དུ་སོང་བ་ན། འཕགས་པས་རྫུ་འཕྲུལ་

གྱིས་བཏུལ་ནས་དེ་དག་མི་སྡུག་པའི་གཟུགས་ཅན་དུ་བསྒྱུར་སྟེ་ཡིད་བཀུག ། 

ཕྱོགས་བཞིའི་སྐྱེ་བོ་རྣམས་ལ་སྔར་བཞིན་ཆོས་བསྟན་པས་བདེན་པ་མཐོང་བའང་

འབུམ་ཕྲག་བྱུང་། དེ་ནས་གར་མཁན་དཔའ་བོའི་གཙུག་ལག་ཁང་དུ་ཇི་སྲིད་འཚོའི་

བར་དུ་བཞུགས་ཏེ། ཕུག་པ་སྲིད་དུ་ཁྲུ་བཅོ་བརྒྱད་པ། རྒྱར་ཁྲུ་བཅུ་གཉིས་པ། 

དཔངས་སུ་ཁྲུ་དྲུག་པ་ཞིག་ཡོད་པ་ལ། ཉེར་སྦས་ཀྱི་གདམས་པས་དགེ་སློང་རབ་ཏུ་

བྱུང་བ་གཅིག་གིས་དགྲ་བཅོམ་པ་ཐོབ་པ་ན་ཤིང་བུ་སོར་བཞི་པ་ཞིག་ཕུག་དེར་

བསྟན་པའི་གཏད་རབས་དང་། དེ་དག་གི་བྱུང་རིམ།

འཕངས་སོ། །

དེ་ནས་དུས་ནམ་ཞིག་སོང་བ་ན། ཚུལ་དེ་ཁོ་ནས་ཕུག་པ་དེ་ཤིང་བུ་དེ་འདྲ་

བས་གོ་མཚམས་མེད་པར་གང་བར་གྱུར་ཏོ། །དེའི་འཕགས་པ་ཉེར་སྦས་ཀྱང་མྱ་ངན་

ལས་འདས་ཏེ། སྐུ་ཡང་ཤིང་བུ་དེ་རྣམས་ཀྱི་ཞུགས་ལ་ཕུལ་བས། རིང་བསྲེལ་གཅིག་

ཏུ་གྱུར་པ་ལྷ་རྣམས་ཀྱིས་ཁྱེར་རོ་ཞེས་གྲགས་སོ། །དེ་ལྟ་བུའི་འཕགས་པ་ཉེར་སྦས་

འདི་ནི་སྟོན་པ་ཉིད་ཀྱིས་མཚན་མེད་པའི་སངས་རྒྱས་སུ་ལུང་བསྟན་པ་ལྟར། སྐུ་ལ་

མཚན་དཔེ་མེད་པ་མ་གཏོགས་འགྲོ་ཕན་སངས་རྒྱས་ཉིད་དང་ཕྱོགས་མཚུངས་པའི་

དོན་ཡིན་ལ། དེ་བཞིན་གཤེགས་པ་མྱ་ངན་ལས་འདས་པའི་འོག་ཏུ་འདི་ལས་འགྲོ་

བའི་དོན་ཆེ་བ་མ་བྱུང་ངོ་། །འདིས་དགྲ་བཅོམ་དྷཱི་ཏི་ཀ་ལ་བསྟན་པ་གཏད་དོ།།

 གཏད་རབས་ལྔ་པ། 

འཕགས་པ་དྷཱི་ཏི་ཀ་ནི། ཡུལ་འཕགས་རྒྱལ་དུ་ནོར་མང་བ་ཞིག་ལ་འཁྲུངས་

ཤིང་། རིག་བྱེད་བཞི་སོགས་རིག་པའི་གནས་བཅོ་བརྒྱད་ལ་མཁས་ཤིང་། དུས་ནམ་

ཞིག་ན་ཕ་འདས་པར་གྱུར་ཏེ། ཁྱིམ་གྱི་འབྱོར་པ་ཐམས་ཅད་དགེ་སྦྱོང་དང་བྲམ་ཟེ་ལ་

བཏང་ཞིང་འཁོར་ལྔ་བརྒྱ་དང་བཅས་པ་ཀུན་ཏུ་རྒྱུའི་ཆས་སུ་ཞུགས་ཏེ། གྲོང་ཁྱེར་

ཆེན་པོ་བཅུ་དྲུག་ཏུ་རྒྱུ་ཞིང་། མུ་སྟེགས་ཅན་བྲམ་ཟེ་ཆེ་བར་གྲགས་པ་རྣམས་ལ་

ཚངས་པར་སྤྱོད་པའི་ལམ་དྲིས་ཀྱང་མགུ་བའི་ལན་མ་བྱུང་སྟེ། མཐར་བཅོམ་བརླག་

ཏུ་འཕགས་པ་ཉེར་སྦས་མཇལ་ཅིང་དེ་ལ་དྲིས་པས་དེར་ལྷག་པར་དད་པས་རབ་ཏུ་

བྱུང་ཞིང་། བསྙེན་པར་རྫོགས་ནས་ཉེར་སྦས་ཀྱིས་གདམས་པ་རྣམ་པ་བདུན་བསྟན་

པས་ཞག་བདུན་གྱིས་འཁོར་ལྔ་བརྒྱ་དང་བཅས་དགྲ་བཅོམ་པ་ཐོབ་པར་གྱུར་ཏོ། །

དགེ་འདུན་དགྲ་བཅོམ་འཕེལ་སོགས།

དེས་ཡུལ་དང་ཡུལ་གྱི་བྲམ་ཟེའི་གཙོ་བོ་མང་པོ་སངས་རྒྱས་ཀྱི་བསྟན་པ་ལ་

མཆོག་ཏུ་དད་པར་བཀོད་དོ། །དེ་ནས་འཕགས་པ་དྷཱི་ཏི་ཀས་སངས་རྒྱས་ཀྱི་བསྟན་

པ་རྒྱས་པར་མཛད་པའི་སྐབས་ཤིག །ཤར་ཕྱོགས་ཀཱ་མ་རཱུ་པའི་ཡུལ་དུ་བྲམ་ཟེ་སིདྷ་

ཞེས་བྱ་བ་འཁོར་སྟོང་ཕྲག་དང་བཅས་ཉི་མ་མཆོད་པ་ཞིག་ཡོད་པ་དེས་ཉི་མ་མཆོད་

པའི་དུས་ཤིག་ན། འཕགས་པ་དྷཱི་ཏི་ཀ་འཁོར་ལྔ་བརྒྱ་བཅས་ནམ་མཁའ་ནས་མཆོད་

པའི་སར་བྱོན་པས། ལྷར་འདུ་ཤེས་སྐྱེས་ཏེ་ཕྱག་མཆོད་བྱས་པར་འཕགས་པས་

ཆོས་བསྟན་ནས་སྐྱེ་བོ་སྟོང་ཕྲག་མང་པོས་བདེན་པ་མཐོང་། གཞན་དག་ཀྱང་བསླབ་

པའི་གནས་ལ་བཀོད་ཅིང་དགྲ་བཅོམ་ཐོབ་པའང་སྟོང་ཙམ་བྱུང་། 

དེའི་ཚེ་ནུབ་ཕྱོགས་མ་ལ་ཝ་ནར་བྲམ་ཟེ་དྲེགས་མེད་ཅེས་བྱ་བས་ཅོད་པན་

མ་བཅིངས་པའི་རྒྱལ་སྲིད་ལ་གནས་ཤིང་། ཉིན་རེར་ར་སྐྱེས་སྟོང་སྟོང་བསད་དེ་ཤ་

ཁྲག་གི་སྦྱིན་སྲེག་བྱེད་པས་སྦྱིན་སྲེག་གི་ཐབ་ཀྱང་སྟོང་ཡོད་ཅིང་། ཉིན་གཅིག་བ་

ལང་དཀར་གསལ་ཁྲི་གཅིག་བསགས་ཤིང་། བྲམ་ཟེ་རབ་ཏུ་མང་པོ་བོས་ཏེ་སྦྱིན་པའི་

ཡོ་བྱད་རྒྱས་པར་བཤམས་ནས་སྦྱིན་སྲེག་བྱེད་པར་བརྩམས་པ་ན། འཕགས་པ་དྷཱི་

ཏི་ཀ་མཆོད་སྦྱིན་གྱི་སར་འོངས་ཏེ། དེར་ཐབས་གང་གིས་ཀྱང་མེ་སྦར་མ་ནུས། བ་

ལང་རྣམས་ཐབས་གང་གིས་ཀྱང་བསད་པར་མ་ནུས་ཤིང་རྨ་ཕྱུང་མ་ནུས་པ་སོགས་

ཀྱི་མཐུ་སྟོབས་ཀྱིས་བཏུལ་ཏེ་དད་པ་ལ་བཀོད། འཕགས་པས་བསྟན་པ་ལྟར་བྲམ་ཟེ་

དེ་རྣམས་སྐྱབས་སུ་འགྲོ་བ་དང་། བསླབ་པའི་གནས་ལྔ་ལ་བཀོད་དེ་སངས་རྒྱས་ཀྱི་

བསྟན་པ་ཡོངས་སུ་བསྐྱངས་ཤིང་སེམས་ཅན་ལ་ཕན་པར་མཛད་ནས། འཕགས་པ་

ནག་པོ་ལ་བསྟན་པ་གཏད་ནས་མྱ་ངན་ལས་འདས་སོ། །

བསྟན་པའི་གཏད་རབས་དང་། དེ་དག་གི་བྱུང་རིམ།

གཏད་རབས་དྲུག་པ། 

འཕགས་པ་ནག་པོ་བ་ནི། ཤར་ཕྱོགས་ཡལ་ཨངྒ་ཞེས་བྱ་བར་ཁྱིམ་བདག་

ཕྱུག་པོ་ལོངས་སྤྱོད་ཤིན་ཏུ་ཆེ་བ་ཁྱིམ་ན་བུ་མེད་པ་ལ། ལྷ་ཆེན་པོ་ཁྱབ་འཇུག་ནག་

པོའི་གཟུགས་ཅན་ལ་ཡང་ཡང་མཆོད་པ་བྱས་པ་ལས་ནམ་ཞིག་ན་ཁྱེའུ་ཞིག་བཙས་

པ་མིང་ལ་ནག་པོར་བཏགས། དེ་ཆེར་སྐྱེས་པ་ན་རྒྱ་མཚོར་འཇུག་པར་འདོད་དེ། 

ཚོང་པ་ལྔ་བརྒྱ་དང་བཅས་གྲུ་གཟིངས་ལེགས་པར་བཅོས་ཏེ་རིན་ཆེན་གླིང་དུ་ཐེངས་

དྲུག་ཕྱིན་པས་དཀའ་བ་མེད་པར་བདེ་བླག་ཏུ་སོན་པས། ཚོང་དཔོན་བསོད་ནམས་

ལྡན་པའི་གྲགས་པས་ཕྱོགས་ཐམས་ཅད་ཁྱབ། བར་སྐབས་དེར་ཕ་མ་ཡང་འདས་

ཤིང་འཕགས་པ་དྷཱི་ཏི་ཀ་ལ་དད་པ་ཐོབ་པའི་སྐབས་ཤིག་ན། བྱང་ཕྱོགས་ཐག་རིང་

ནས་ཚོང་པ་མང་པོ་ལྷགས་ཏེ་རྒྱ་མཚོར་འགྲོ་བར་བསྐུལ་བས་འགྲོ་འདོད་མེད་ཀྱང་། 

མཐར་མི་འགྲོ་ཐབས་མེད་ཀྱིས་ཕྱིན་པས་རྒྱ་མཚོར་སྲིན་མོས་བར་བགེགས་བྱ་བར་

བརྩམས་པས། འཕགས་པ་དྷཱི་ཏི་ཀ་ལ་གསོལ་བ་བཏབ་པས་འཕགས་པས་རྫུ་འཕྲུལ་

གྱིས་ནམ་མཁའ་ལས་རྒྱ་མཚོར་བྱོན་ཏེ་སྲིན་མོ་བཏུལ་ཏེ། ཚོང་དཔོན་དང་བཅས་པ་

བདེ་བླག་ངང་རང་གནས་སུ་འབྱོར་ཞིང་། དེར་ཚོང་པ་དེ་ཐམས་ཅད་ཀྱིས་ཡོ་བྱད་

ཐམས་ཅད་ཀྱིས་ལོ་གསུམ་གྱི་བར་དུ་ཕྱོགས་བཞིའི་དགེ་འདུན་ལ་དུས་སྟོན་ཆེན་པོ་

བྱས་ནས། མཐར་རབ་ཏུ་བྱུང་སྟེ་འཕགས་པ་དྷཱི་ཏི་ཀ་ལས་བསྙེན་པར་རྫོགས་ནས་མི་

རིང་བར་ཐམས་ཅད་དགྲ་བཅོམ་པ་ཐོབ་བོ། །

འཕགས་པ་དྷཱི་ཏི་ཀ་མྱ་ངན་ལས་འདས་པའི་ཚེ། ཚོང་དཔོན་གྱི་རིགས་ལས་

རབ་ཏུ་བྱུང་བ་འཕགས་པ་ནག་པོ་ལ་བསྟན་པ་གཏད། འཕགས་པ་ནག་པོས་བསྟན་པ་

དགེ་འདུན་དགྲ་བཅོམ་འཕེལ་སོགས།

བསྐྱངས་ཏེ་འཁོར་རྣམ་བཞི་ལ་ཆོས་བསྟན་པས་འབྲས་བུ་བཞི་ཐོབ་པ་མང་པོ་བྱུང་། 

ནམ་ཞིག་ཁ་ཆེའི་ཡུལ་ནས་བྲམ་ཟེའི་རིགས་དགེ་སློང་གནས་བརྟན་ཞེས་བྱ་བ། 

གདུག་པ་ཁྲོ་གཏུམ་པ། མང་དུ་ཐོས་ཀྱང་ལྟ་བ་ངན་པ་བདག་ཏུ་ལྟ་བ་ལ་མངོན་པར་

དགའ་བ། ཡུལ་ཀུན་ཏུ་རྒྱུ་བ་དེའི་ཚེ་ན། པུསྐ་ར་ཎི་བྱ་བའི་གཙུག་ལག་ཁང་ཞིག་ཡོད་

པ་དེར་དགེ་སློང་གི་དགེ་འདུན་ཐམས་ཅད་འདུས་སར་འཕགས་པ་ནག་པོ་བས་ཟླ་བ་

གསུམ་ཙམ་རིང་བདག་མེད་པའི་ཆོས་བསྟན་པས། སོ་སོའི་སྐྱེ་བོ་སྟོང་ཕྲག་མང་པོ་

ལྟ་བ་ངན་པ་ལ་ཞུགས་པ་ལས་བློ་སྣ་བསྒྱུར་ཏེ་དད་པ་ཐོབ། སྐབས་དེར་སིངྒ་ལར་

རྒྱལ་པོ་ཁྲི་ལྡན་སེངྒེའི་མཛོད་ཅེས་བྱ་བ་ཞིག་ཡོད་པ་ལ། ཚོང་པ་ཞིག་གིས་སྟོན་པ་

ཐུབ་པའི་དབང་པོའི་སྐུ་ཞིག་ཕུལ་བས། རྒྱལ་པོས་ཅི་ཡིན་ཟེར་བར་ཐུབ་པའི་དབང་

པོ་ནས་འཕགས་པ་ནག་པོའི་བར་གྱི་ཡོན་ཏན་གྱི་ཆེ་བ་བརྗོད་པས། རྒྱལ་པོ་དད་

ནས་གདན་དྲངས་ཤིང་ཆོས་བསྟན་པས་འབྲས་བུ་ཐོབ་པ་མང་པོ་བྱུང་། སིངྒ་ལའི་

གླིང་དེར་སྔོན་སྟོན་པས་ཞབས་ཀྱིས་བཅགས་ཀྱང་། སྟོན་པ་མྱ་ངན་ལས་འདས་པའི་

འོག་ཏུ་བསྟན་པ་ཆེས་ཆེར་ཉམས་པ་འཕགས་པ་ནག་པོས་སླར་ཡང་ཤིན་ཏུ་དར་བར་

མཛད་དོ། །དེ་ཉིད་ཀྱིས་མཐར་རྒྱལ་པོའི་རིགས་ལས་རབ་ཏུ་བྱུང་བ་འཕགས་པ་

ལེགས་མཐོང་ལ་བསྟན་པ་གཏད་དེ། བྱང་ཕྱོགས་ཀྱི་ཡུལ་ཀུ་ཤ་པ་ན་ཞེས་བྱ་བར་

མཐའི་མཛད་པ་གདུལ་བྱ་རྟག་འཛིན་ཅན་རྣམས་ཆོས་ལ་སྐུལ་ཕྱིར་མྱ་ངན་ལས་

འདས་སོ། །

གཏད་རབས་བདུན་པ། 

འཕགས་པ་ལེགས་མཐོང་ནི། ནུབ་ཕྱོགས་ཡུལ་བྷ་རུ་ཀ་ཚ་ཙར་སྐྱ་སེང་གི་

བསྟན་པའི་གཏད་རབས་དང་། དེ་དག་གི་བྱུང་རིམ།

རིགས་ལས་བྱུང་བའི་རྒྱལ་རིགས་མཐོང་བ་ཞེས་བྱ་བ་འབྱོར་པ་ཕུན་སུམ་ཚོགས་པ་

ཞིག་ཡོད་དེ། དེའི་བུ་ལ་ལེགས་མཐོང་དུ་བཏགས་སོ། །དེ་ཆེར་སྐྱེས་ནས་སྐྱེད་མོས་

ཚལ་དང་བུད་མེད་མཆོག་དང་དེ་རེ་རེ་ལ་གཡོག་འཁོར་དང་རོལ་མོའི་སྒྲ་དང་གླུ་མ་

སོགས་དཔག་ཏུ་མེད་པ་ཡོད་པར་ལོངས་སྤྱད་ནས་རྟག་ཏུ་བདེ་བས་འཚོ་བར་བྱེད་

དོ། །དུས་ནམ་ཞིག་ན་ལེགས་མཐོང་ལམ་བར་འགྲོ་བའི་ཚེ། འཕགས་པ་དགྲ་བཅོམ་

པ་སུ་ཀ་ཡ་ན་ཞེས་བྱ་བ་འཁོར་མང་པོ་དང་བཅས་གྲོང་ཁྱེར་དུ་འཇུག་པ་མཐོང་བས་

ལྷག་པར་དད་དེ་ཕྱག་བྱས་ནས་འདུག་གོ ། 

འཕགས་པས་ཆོས་བསྟན་པས་ལེགས་མཐོང་སྟན་ལ་འཁོད་བཞིན་དུ་དགྲ་

བཅོམ་པའི་འབྲས་བུ་ཐོབ་ཀྱང་། ཕས་རབ་ཏུ་བྱུང་བ་མ་གནང་བས་རང་ཉིད་ཀྱིས་ཆོ་

འཕྲུལ་བསྟན་པས་དད་ནས་ཁས་བླངས། དེའི་རྗེས་འཕགས་པ་ནག་པོ་ལ་སློབ་དཔོན་

དུ་བསྟེན་ནས་ལྷན་ཅིག་གནས་པའི་ཚུལ་གྱིས་ཡུན་རིང་ཞུགས་པ་ལས་འཕགས་པ་

ནག་པོ་བས་འཕགས་པ་ལེགས་མཐོང་ལ་བསྟན་པ་གཏད་ནས་བྱང་ཕྱོགས་ཡུལ་ཀུ་

ཤ་པ་ན་ཞེས་བྱ་བར་མྱ་ངན་ལས་འདས་སོ། །

འཕགས་པ་ལེགས་མཐོང་ཆེན་པོས་འཁོར་རྣམ་བཞི་ལ་ལུང་གི་ཆོས་བསྟན་

ཏེ་བསྟན་པ་བསྐྱངས་ནས་བཞུགས་པའི་སྐབས་དེར། རྒྱ་གར་ནུབ་ཕྱོགས་སིན་དྷུའི་

གནས་ན་གནོད་སྦྱིན་མོ་ཧིངྒཱ་ལཱ་ཙི་ཞེས་པ་མཐུ་དང་རྫུ་འཕྲུལ་ཆེ་བ་ཞིག་ཡོད་པ་

དེས། ཡུལ་མི་རྣམས་ལ་མི་ངས་ཆེན་པོ་བཏང་ནས་འཚོ་བར་བྱེད་ཅིང་། གནས་ཡུལ་

གྱི་མི་བཅའ་བར་བཟོས་པས་བྲོས་པར་བརྩམས་ཀྱང་། འཇིགས་པའི་གཟུགས་ཀྱིས་

ལམ་བཀག་པ་དང་། སྐྱེ་བོ་རྣམ་ཀྱིས་ཉིན་རེ་ལའང་བ་ལང་དྲུག་དང་ལྡན་པའི་ཤིང་རྟ་

དགེ་འདུན་དགྲ་བཅོམ་འཕེལ་སོགས།

འཁོར་ལོ་བཟའ་བཅས་བཀང་ནས་འབུལ་བ་བྱེད་དགོས་པ་ཞིག་ཡོད་པ་ལ། དུས་

གཞན་ཞིག་ན་འཕགས་པ་ལེགས་མཐོང་གིས་དེ་འདུལ་བའི་དུས་ལ་བབ་པར་

གཟིགས་ཏེ་གམ་དུ་ཕྱིན་ནས་བསོད་སྙོམས་བླངས་ཤིང་བཞེས་པ་དང་། ལྷུང་བཟེད་

བཀྲུས་པའི་ཁུ་བ་དེའི་གནས་སུ་འཕོ་བས་མོ་ཁྲོས་ཏེ། རྡོ་དང་མཚོན་ཆའི་ཆར་ཕབ་

ཀྱང་འཕགས་པས་བྱམས་པའི་ཏིང་ངེ་འཛིན་ལ་སྙོམས་པར་བཞུགས་པས། མཚོན་

ཆ་ཐམས་ཅད་མེ་ཏོག་གི་ཆར་དུ་གྱུར། དེ་ནས་འཕགས་པས་ཆོ་འཕྲུལ་བསྟན་ནས་

ཕྱོགས་ཐམས་ཅད་དུ་མེ་འབར་བས་ཤིན་ཏུ་འཇིགས་ནས་སྐྱབས་སུ་གསོལ་བས་

བསླབ་པའི་གཞི་ལ་བཀོད། དེའི་འཁོར་དང་ས་བདག་ཀླུ་ངན་དཀར་ཆོས་ལ་མི་དད་

པ་རྣམས་ཀྱང་ལྷན་དུ་བཏུལ་ནས་བསླབ་པའི་གནས་ལ་བཀོད། 

དེ་ནས་འཕགས་པ་ལེགས་མཐོང་ཆེན་པོ་ལྷོ་ཕྱོགས་སུ་བྱོན་ཅིང་དགེ་འདུན་

གྱི་སྡེ་མང་པོ་འཕེལ་ཞིང་གླིང་ཕྲན་མང་པོར་སངས་རྒྱས་ཀྱི་བསྟན་པ་དར་བར་མཛད། 

སྐལ་ལྡན་མང་པོ་དགེ་བའི་ལས་ལ་བཀོད་དེ་བསྟན་པའི་བྱ་བ་རྣམས་ལེགས་པར་

བསྒྲུབས་ཟིན་ནས། འཕགས་པ་ལེགས་མཐོང་ཆེན་པོ་ཕུང་པོ་ལྷག་མ་མེད་པ་མྱ་ངན་

ལས་འདས་པའི་དབྱིངས་སུ་ཡོངས་སུ་མྱ་ངན་ལས་འདས་སོ། །

དེས་རྒྱལ་བས་ལུང་བསྟན་པའི་ཤིང་རྟ་ཆེན་པོ་དཔལ་མགོན་འཕགས་པ་ཀླུ་

སྒྲུབ་ལ་བསྟན་པ་གཏད་པར་གསུངས་སོ། །

སེར་བྱེས་རིག་མཛོད་ཆེན་མོའི་རྩོམ་སྒྲིག་པས་བཏུས་ཏེ་བསྒྲིགས།

རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ། །

གཞོལ་བའི་མཐའ་ཡས་ཆོས་ཚུལ་དལ་འབབ་ཀླུང༌། །

ཚིག་གི་གཟེགས་མ་རེས་ཀྱང་དུག་གསུམ་གྱི། །

དྲི་མ་ཡོངས་འཁྲུད་ལེགས་བཤད་བདུད་རྩི་འདི། །

དཔར་དུ་བསྐྲུན་པའི་རྣམ་དཀར་ཕུང་པོའི་མཐུས། །

ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ། །

གདངས་ཏེ་རྒྱུད་ལྔའི་འགྲོ་བ་མ་ལུས་པ། །

ངེས་ལེགས་ནོར་བུའི་མཛོད་ལ་དབང་འབྱོར་ཤོག །

ཅེས་འཛམ་གླིང་ཡངས་པའི་ཁྱོན་ལ་འཚེ་མེད་ཞི་བའི་ལམ་སྟོན་རྣམ་འདྲེན་ཤཱཀྱ་སེངྒེའི་རིང་

ལུགས་སྒོ་ཀུན་ནས་རྒྱས་པ་སོགས་འཕྲལ་ཡུན་ལེགས་ཚོགས་དུ་མའི་ཆེད་དུ་དམིགས། ནང་

བསྟན་གྲུབ་མཐའ་རིས་མེད་ཀྱི་གསུང་རབ་དག་དཔར་དུ་བསྐྲུན་དང་བསྐྲུན་འགྱུར་གང་ལའང་སྦྱར་

ཆོག་པའི་དགེ་བསྔོའི་སྨོན་ཚིག་ཏུ་ཤཱཀྱའི་དགེ་སྦྱོང་ཆོས་སྨྲ་བ་ངག་དབང་བློ་བཟང་བསྟན་འཛིན་

རྒྱ་མཚོས་སྦྱར་བའོ། །

༄༅། །ནམཿ སམནྟབུདདྷཱནཱཾ། ཨཙིནཏྱཱདབྷུཏརཱུཔཱིཎཱཾ། ༀཏཱརེསྭཱཧཱ། །

ཡི་གེ་ཉི་ཤུ་རྩ་དྲུག་པ་འདི་དཔེ་ཆའི་ནང་དུ་བཞུགས་ཚེ་འགོམ་ཡུག་གིཉེས་པ་མི་འབྱུང་

བར་འཇམ་དཔལ་རྩ་རྒྱུད་ལས་གསུངས་སོ། །

